
Abstrak 
Panliten iki nggunakake tintingan structural genetik. Jinis panliten kang digunakake yaiku panliten kualitatif kang kaandharake kanthi cara dheskriptif. Sumber kang digunakake yaiku novel Ing Satengahig Alas Brongkos anggitane Tiwiek SA. Teknik pangumpuling dhata yaiku nggunakake teknik kapustakan lan wawancara. Teknik analisi kang digunakake yaiku dheskriptif. Teori sajrone panliten iki yaiku structural genetik.

Asiling panliten iki yaiku: (1) Struktur novel ISAB anggitane Tiwiek SA arupa tema yaiku tema Kriminal kang utama, lan kasengkuyung tema katresnan, panguripane kulawarga, lan tumindak sedheng. Tema-tema kasebut kang nyengkuyung marang tema utama diarani tema minor. Paraga lan pamaragan sajrone novel ISAB digambarake kanthi anane paraga crita, ing antarane Srining, Witono, Beni Bramantya, Mat Pleki, Dul Kuwuk, Budiono, Rustaji. Setting utawa latar kang digunakake yaiku setting panggonan kang ana ing antarane Tulungagung lan Malang. Panggonan-panggonan kang digunakake sajrone novel ISAB minangka panggonan ing sakiwa tengen Tulungagung lan Malang. Alur kang digunakake sajrone novel ISAB yaiku alur maju mundur utawa campuran. (2) Lingkungan sosial pangripta duweni sesambungan kang raket marang karya sastra kang diripta, uga kaprabawan saka pamawase pangripta. Novel ISAB anggitane Tiwiek SA minangka asil karyane pangripta kang kaprabawan saka pengalaman lan lingkungane. Kabukten saka latar panggonan kang digunakake ing crita novel nggambarake panggonan ing sakiwa tengene pangripta. Pangripta duweni daya imajinasi lan uga kreatifitas kang bisa ndadekake pengalaman pribadhi lan lingkungan sosial kasebut bisa nuwuhake crita novel wutuh lan nengsemake. (3) gegambaran kang ana ing sajrone novel mujudake gegambaran kahanan kang ana ing kasunyatan. Miturut pamawase pangripta saka kedadean-kedadean ing kasunyatan kasebut bisa didadekake karya sastra lan bisa kanggo menehi piwulang tumprap wong kang maca. Piwulang kasebut kapisan urip iku kebak kanugrahan lan godha rencana, becik ketitik ala ketara, aja cidra mundhak cilaka, aja ketungkul marang kalungguhan, kadonyan lan kamareman, urip iku urub, datan serik lamun ketaman, datan susah lamun kelangan. Kanthi anane piwulangan saka pangripta kasebut ndadekake karya novel iki luwih duweni piguna tumprap para wong kang maca.

Tembung Wigati : Struktural genetik, Novel ISAB

Purwaka

Karya sastra mujudake asil kreasine sastrawan kang tinulis nganggo piranti basa. Kanthi karya sastra kuwi para sastrawan bisa nyuntak gagasan utawa angen-angen kang ana sambung rapete karo kedadeyan ing sajroning uripe. Sabanjure kedadeyan-kedadeyan kang dilakoni lan diweruhi dironce karo imajinasine sastrawan saengga bisa ngasilake karya sastra. Saliyane iku kasusastran uga bisa dimangerteni minangka wujud refleksi kasunyatan lan kaca benggalaning manungsa ing urip bebrayan.

Semono uga ana ing kasusastran Jawa akeh anggitan-anggitan kang dumadi saka kedadeyan-kedadeyan ing urip bebrayan. Kasusastran Jawa miturut jamane kaperang dadi papat, yaiku sastra Jawa kuna, sastra Jawa pertengahan, sastra Jawa anyar, lan sastra Jawa modern. Kabeh kasusastran iku mau uga nggambarake kepriye uripe masyarakat ing jaman kasebut. Zoetmulder (sajroning Suwarni, 2009:3) ngandharake yen kasusastran Jawa Kuna ngrembaka wiwit abad IX lan X Masehi. Kasusastran Jawa Tengahan tuwuh wiwit jaman Singasari nganti Majapahit ambruk kang ditengeri kanthi tuwuhe pengaruh Islam ing tanah Jawa (Suwarni, 2007:1).
 Sawise kasusastran Jawa Kuna tuwuh nganti jaman Majapahit kang wiwitan, banjur tuwuh kasusastran Jawa Tengahan kang ana nganti jaman ambruke Majapahit. Bebarengan karo ambruke Majapahit, Islam mlebu ing tanah Jawa. Saka mlebune agama Islam iku tuwuh kasusastran Jawa anyar. Kasusastran Jawa anyar tuwuh nalika agama Islam kang mlebu ing tanah. Jawa nganti saiki (Suwarni, 2007:1). Kasusatran Jawa iki dumadi saka kasusastran Jawa Klasik lan kasusastran Jawa Modern.

Awit jaman biyen para pangripta kasusastran iku ngripta sawijining kasusastran kanthi refleksi saka panguripane lan kahanan sosial ing sakiwa tengene. Kaye dene ing perangan kasusastran Jawa kuna ngasilake kasusastran kang arupa kakawin kaprabawan dening agama Hindu. Kasusastran Jawa anyar kaprabawan dening agama Islam. Sekabehane kahanan masyarakat iku mangaribawani reriptan sastra. Bukti liya yen kasusastran iku kaprabawan dening kahanan masyarakat yaiku lumantar panggunane basa ing kasusastran kasebut. Basa minangka salah sawijining wujud kabudayan kang ana ing masyarakat. Mula saka iku, sawijining kasusastran nggambarake kahanan kang ana ing masyarakat.

Pangrembaka sastra ing sabanjure yaiku kasusastran Jawa modern. Kasusastran jawa Anyar tuwuh lan ngrembaka nganti tumekane saiki. Basa kang digunakake uga slaras klawan basa ing jaman saiki. Kasusastran iku dhewe uga duweni pangrembaka kang maneka warna. Nalika Jaman kasusastran Jawa kuna genre sastra kang kaanggit dening pangripta yaiku awujud kakawin, banjur ing pangrembakane ana kang awujud kidung, tembang lan gancaran. Genre-genre sastra Jawa modern kang ngrembaka ing jaman saiki yaiku awujud novel, geguritan, cerita cekak, cerita sambung, lan drama. Genre-genre iku mau kalebu crita fiksi. Tembung fiksi minangka kosok balen tembung fakta, tegese ora nyata. Fiksi sajrone bab iki nduweni makna crita rekaan utawa khayalan. Fiksi nyritakake saperangan prakara ngenani uripe manungsa sajroning srawung karo awake dhewe, lingkungane, lan Gustine. Fiksi kalebu karya imajinatif kang dilandhesi dening rasa rumangsa lan tanggung jawab saka bab kreatifitas minangka karya seni. Mula saka kuwi kepriyea wae fiksi kalebu sawijining crita kang saliyane nduweni tujuwan estetik, uga digunakake kanggo aweh panglipur marang pamaos (Nurgiyantoro, 2007:3).

Carita fiksi kalebu karya sastra jinis gancaran, fiksi nyritakake kahanan-kahanan uripe menungsa sajroning bebrayan. Salah sijine genre sastra jawa modern kang arupa fiksi yaiku novel. Novel Jawa umume ngandharake prakara panguripan sosiale manungsa, mligine masyarakat Jawa ing antarane perjuwangane manungsa, kasengsaran, tresna asih, kabecikan, lan sakabehe kang dialami dening manungsa.

Saben novel nduweni unsur pambangun. Unsur kasebut kaperang dadi loro yaiku unsur intrinsik lan unsur ekstrinsik. Unsur intrinsik yaiku unsur kang ana sajroning crita, kayata tema, paraga, swasana (panggonan lan wektu), panyarita (point of view), amanat, alur, lan basa. Unsur ekstrinsik yaiku unsur-unsur kang ana sanjabane kasusastran kasebut, nanging kanthi cara ora langsung menehi pengaruh sistem organisme kasusastran (Nurgiyantoro, 2007:23).

Semono uga ing novel ISAB anggitane Tiwiek SA. Ing novel iki uga mujudake crita fiksi. Crita fiksi kang ana ing novel iki ora mung minangka imajinasi saka pangripta nanging uga kaprabawan saka kahanan kang ana ing sakiwa tengene pangripta lan sejarah ing sakiwa tengene novel kasebut. Kang narik kawigaten panliti saka novel ISAB yaiku lelandhesaning reriptan novel kasebut. Tiwiek SA minangka pawongan kang manggon ana ing Tulungagung lan latar saka crita ing novel kasebut uga manggon ing Tulungagung. Ing irah-irahan saka novel kasebut nuduhake yen manggon ana ing satengahe alas brongkos, kamangka alas brongkos iku manggon ana ing Blitar tapel wates kabupaten Malang.

Kanthi latar pangripta lan latar novel iku dhewe narik kawigaten kanggo ditliti kanthi nggunakake teori struktural genetik. Kanthi teori struktural genetik iki panliti bakal ngandharake ngenani masalah urip bebrayan para paraga lan digayutake karo unsur ekstrinsike yaiku ngenani lingkungane pangripta, proses ngripta, lan kahanan ing masyarakat. Kanthi panliten kang dilakoni dening panliti, mula panliten iki diwenehi irah-irahan “Tintingan Struktural Genetik Sajrone Novel Ing Satengahing Alas Brongkos anggitane Tiwiek SA”.
Tintingan Pustaka
1. Panliten Kang Saemper

Kejiwan Pratinah lan Paraga Utama Novel Ndonyane Wong Culika Anggitane Suparta Brata (Kajian Struktural) dening Fajar Handayani skripsi Taun 2007.

Novel Singkar Reriptane Siti Aminah Tintingan Strukturalisme Genetik dening Wahyu Widodo skripsi taun 2011. Asile analisis ing panliten iki ana sambung rapete karo telung prekara, yaiku sing kapisan tema prekara jejodhowan. Prakara kapindho yaiku ngenani sambung rapete karo bebrayan sosiale Siti Aminah, lan prakara kaping telu yaiku ngenani Pandhangan Dunia ngenani jejodhowan.
Novel Carang-Carang Garing anggitane Tiwiek SA kawawas saka Teori Strukturalisme Genetik dening Aris Triyanto skripsi taun 2012. Asil panlitene ngandharake novel Carang-Carang Garing nyaritakake antarane Darmini lan Bambang. Darmini wanodya desa kang dicidrani dening Bambang lan diandharake kahanane wong cilik kang pengin mulya uripe kanthi cara gampang kang wusanane malah ndadekake kasurang-surang.
2. Teori Strukturalisme Genetik
Miturut Taine (sajroning Endraswara, (2003: 55) karya sastra ora mung kasunyatan imajinatif Ian pribadhi, nanging uga bisa minangka kaca benggala utawa rekaman budaya, sawijining perwujudan pikiran tartamtu nalika karya kasebut diripta. Saka iku banjur Goldmann ngembangake teori kasebut, lan mung Goldmann tokoh kang ngembangne teori kasebut (Endraswara, 2003: 56)
Metodhe
Jinis panliten kang digunakake sajroning panliten iki yaiku panliten kualitatif. Miturut Kirk lan Miller (sajroning Moeleong, 2010:4) ngandharake yen panliten kualitatif yaiku tradhisi tartamtu sajroning ilmu pengetahuan sosial kanthi cara fundamental kang gumantung saka pengamatan marang manungsa ing lingkungane dhewe lan sajroning tetembungane. Sajroning panaliten kuaIitatif metode kang biasane digunakake yaiku wawancara, pengamatan, lan metode kang manfaatake dhokumen. Panliten kualitatif kaandharake kanthi dheskriptif. Dheskriptif yaiku sawijining wujud wacana kang nggambarake kanthi ukara-ukara, wujud utawa sipat lahiriyah saka sawijining obyek. Mula saka iku bisa dimangerteni yen panliten kualitatif dheskriptif mujudake panliten kang nggambarake temuan variabel ing lapangan kang ora mbutuhake skala hipotesis, sipate mung nggambarake lan njlentrehake temuan ing lapangan.

Panliten kualitatif dheskriptif tumrap novel Ing Satengahing Alas Brongkos arep ditintingi kanthi struktural genetik. Mula saka iku, panliti bakal nintingi struktur teks novel novel Ing Satengahing Alas Brongkos banjur nggayutake karo panguripane sosial pangripta Tiwiek SA Lan sejarah asal usule reriptan novel Ing Satengahing Alas Brongkos. 
Pratelan Asiling Panliten

Pratelan asiling panliten yaiku andharan ngenani babagan sing diwawas. Ing bab iki ngandharake asil panliten ngenani novel Ing Satengahing Alas Brongkos anggitane Tiwiek SA kanthi tintingan structural genetic. Asiling analisis dhata kang ditindakake ditulis kanthi pamerangan dadi telu, yaiku (1) Sinopsis Novel ISAB anggitane Tiwiek SA, (2) Struktur Novel ISAB, lan (3) Historis Novel ISAB. Jangkeping pratelan kaya andharan ing ngisor iki.

1. Analisis Struktur Novel

Ing perangan iki bakal diandharake unsure wangunane novel ISAB, yaiku unsur intrinsik. Kaya kang wis diandharake ing dhuwur, kang kalebu unsur intrinsik yaiku prastawa, alur, paraga, tema, setting, sudut pandang carita, lan gaya basa. Ing panliten iki bakal diandharake tema, paraga, alur lan setting minangka unsur kang onjo ing novel ISAB.

Andharan ngenani unsur-unsur kasebut kaya ing ngisor iki:
a. Tema 

Tema minangka dhasare crita kang bisa dadi dhasare pangripta kanggo ngrembakake crita utawa reriptane. Nurgiyantoro (2007: 82-83) ngandharake yen tema kaperang dadi loro, yaiku tema mayor lan tema minor. Tema mayor yaiku tema pokok sajroning crita kang dadi dhasar utawa gagasan dhasar umum reriptan kasebut. Tema minor yaiku tema kang mung ana ing bageyan-bageyan tartamtu sajroning crita kasebut. Kaloro tema kasebut bakal dijlentrehake ing ngisor iki:

1) Tema Mayor

Sawijining karya sastra utamane karya novel mesthi ana tema mayor. Kang dikarepake saka tema mayor yaiku tema kang paling onjo lan utama saka crita novel kasebut. Selaras karo bab kasebut, tema mayor sajrone novel ISAB yaiku kriminal utawa tumindak ala. Sajrone novel ISAB tema utama kang dicritakake yaiku ngenani tumindak kriminal. Tumindak kriminal yaiku tumindak ala kang ana sesambungane klawan ukum pidhana. Paraga ing sajrone novel ISAB akeh kang nindakake tumindak kriminal. Kang dadi masalah utama uga tumindak kriminal.

Tindak kriminal ing novel ISAB kaya kang dilakoni dening paraga Pak Bram lan Mat Pleki. Kawitan tumindak kriminal kang dilakoni dening Beny Bramantyo yaiku minangka juragane Srining kang wani mrawasa marang Srining. Kedadean kasebut kabukten saka cuplikan ing bngisor iki:

“Oh, Pak Bram? Nanging…ah, sampun ngaten, Pak…oh dospundi niki!” cluluke Srining karo polah mbudidaya uwal. Mesthi wae Bramantya  ora nguwalake pangrekute. Ibarat Srining iku tikus, Bramantya rak kucinge. Genh si tikus wis ning regemane mosok arep diculake. Ya eman-eman.” (ISAB, 2015:35)

Saka cuplikan ing dhuwur, bisa dideleng tumindak kang dilakoni Bramantya nalika ana ing kantore. Srining kang minangka sekretaris pribadhine diprawasa dening bose nalika isih kerja ing kantore. Srining diprawasa nalika dheweke nyambut gawe lan kantor isih sepi.

Mrawasa kalebu tumindak kriminal, kaya kang ana ing kitab Undung-Undang Hokum Pidana (KUHP) yaiku ing pasal 285 tumekan 289 kang njlentrehake tumindak prawasa. (https://parismanalush.blogspot.co.id/2014/08/unsur-pasal-285-kuhp-sd-pasal-289-kuhp.html) diakses nalika tanggal 22 Februari 2017. Saka katrangan ing KUHP kasebut bisa dimangerteni yen tumindak prawasa kasebut kalebu tumindak culika kagolong kriminal.

Kejaba saka cuplikan kasebut uga ana perkara liya kang nuduhake tumindak criminal ing novel ISAB. Kabukten saka cuplikan ing ngisor iki:

“Kelingan mobile, Srining agahan njenggelek. Karo srikutan ngusapi eluh, nuli anjlog saka amben. Sire arep nginguk neng ndi mobile diparkir. Jebul lakangen krasa lara lan lagi eling yen isih nglegena. Tangise kutah maneh. Wis, ya iki sing jenenge kerampog njaba njero! Digaglag asu aja! Srining yakin tenan. Sajroning dheweke ora eling lan sadurunge mretheli anggon-anggone, genah si Mat Pleki mrawasa dheweke! Bisa uga dienggo bancakan karo kancane sing ngaku kernete” (ISAB, 2015:49)

Saka cuplikan ing dhuwur nuduhake nalika kedadean Srining diprawasa dening Mat Pleki. Kejaba diprawasa dheweke uga dirampog sakabehane bandhane. Mas-masan panganggone kabeh wis ilang dirampog dening Mat Pleki.

Kedadean kasebut nuduhake yen anane tumindak kriminal. Saka kedadean kasebut wis nyata-nyata yen iku tumindak durjana.

2)  Tema Minor

Tema minor sajroning novel ISAB iki yaiku tema katresnan, tema panguripan kulawarga lan uga tema tumindak sedheng. Tema-tema minor kasebut nyengkuyung anane tema mayor sajrone novel ISAB. Andharane kaya ing ngisor iki:

1. Katresnan

Tema katresnan ing novel ISAB kaya kang dialami dening paraga Srining lan uga Witono. Katresnan kasebut bisa dideleng saka cuplikan ing ngisor:

“Malah anggone pacaran wiwit isih neng SLTA. Srining sekolahe neng SMEA (saiki SMK 2) dene Witono neng SMA 1. Antarane SMEA lan SMA 1 dununge ora patiya adoh. Ya jalaran kuwi, yen budhal sekolah Srining asring nunut Witono, wong omahe Srining kliwatan. WIting tresna merga kulina. Suwe-suwe njur pacaran” (ISAB, 2015 : 2)

Cuplikan ing dhuwur nuduhake yen anane rasa sih katresnan ing antarane paraga Srining lan uga Witono. Ing novel ISAB iki uga digambarake yen babagan katresnan iki uga dadi perkara kang wigati. Crita kriminal kang dadi tema mayor kasengkuyung kanthi tema katresnan lan bisa ndadekake crita dirasa luwih apik. Kaya kang diandharake sadurunge, anane sesambungan jejodhoan kanthi rasa katresnan bisa ndadekake tambah rakete sesambungane. Kabukten sajrone novel ISAB iki dijlentrehake sesambungane omah-omah Srining lan Witono kang ana pradondi nanging isih tetep setya merga anane rasa katresnan. 

“Ora angkan-angkan Srining ngruket kenceng. Witono genti ngruket. Iku minangka golong gilige panemu. Lelorone padha dene ora kepengin pisah. Lelorone niyat ngrungkebi katresnan jati kanggo mapag trontong-trontong srengenge esuk kang diajab bakal luwih sumunar” (ISAB, 2015 : 166)

Saka andharan kasebut dicritakake sawise ana pradondi kang diadhepi dening paraga Srining lan Witono kasil dirampungake, kalorone isih ngugemi wutuhing kulawargane. Tanpa anane rasa katresnan kalorone, mokal sesambungan kasebut bakal dadi apik maneh. Katresnan kang uga ngasilake rasa setya marang panandange ndadekake sesambungan kulawarga tambah raket.

2. Panguripan Kulawarga

Panguripan utawa kahanan kulawarga uga dadi tema ing crita novel ISAB iki. Tegese, sajrone novel ISAB uga njlentrehake babagan kulawarga. Kulawarga pancen minangka perkara kang wigati sajrone panguripan ing donya iki, amarga sekabehane manungsa mesthi duweni kulawarga. Kaya lumrahe ing kulawarga ana Bapak, Ibu lan uga anak. Bisa uga ana simbah lan sedulur liyane.

Sajrone novel ISAB njlentrehake kahanan kulawarga ing antarane kalungguhane pawongan ing kulawarga. Kaya kang diandharake ing culikan ngisor iki

“Rumangsa rada mapan anggone nyambut gawe wusana Witono nglamar Srining. Bocah loro ningkahan. Niyat urip mandhiri, banjur misah saka wong tuwa kanthi ngontrak omah cedhak papane nyambutgawe.” (ISAB, 2015 : 3)

Saka cuplikan kasebut bisa dimangerteni yen kabentuke kulawarga sawise nindakake nikahan tumprap wong loro lanang wadon.

Anane anak sajrone kulawarga bisa nambahi grengsenge sesomah tumprap bebojowan. Kaya dene adat kulawarga Jawa, yen sesomah durung anane anak iku bisa ndadekake sumelange para kulawarga. Wong tuwa saka wong kang bebojowan iku wis duweni pengarep-arep nalika anake nikahan supaya cepet duweni anak. Kaya ing sajrone novel ISAB iki, wong tuwane Witono lan Srining yaiku Lik Rubi lan uga Pak Rus wis ngarep anane putu saka Witono lan Srining anake. Babagan kasebut kabukten ing cuplikan ngisor iki.

“Saiki, ing saat umur sansaya tuwa, sing diarep-arep kapan klakon ngudang putu. E, dadak Srining jero nurun wong tuwane. Olehe omah-omah wis kliwat nem taun meksa durung ana ungup-ungupe kapan duwe anak. Yen nganti Srining kebacut gabug, wah ngalamat bakal cures trah Rustaji.”(ISAB, 2015: 101)
Saka cuplikan ing dhuwur bisa dimangerteni yen anane anak iku kang diantu-antu sajrone mbangun bale wisma. Anak minangka penerusing utawa turunan trah saka wong tuwane kang bakal nerusake garising kulawarga. Anak uga bisa ngraketake sesambungane kulawarga antarane bojo lanang lan wadon, wong tuwa lan uga kulawarga bebesanan.

Kahanan kulawarga Jawa yen wong lanang anggone nyukupi kabutuhan kulawarga ora bisa dicukupi dhewe lumrahe wong wadon sabiyantu kanggo nyukupi kabutuhan kasebut. Wong wadon sabiyantu kanggo golek pangupa jiwa bisa apa wae kang wigati bisa nambahi asil kanggone sing lanang. Kaya kang dilakoni dening Srining ing novel ISAB, meruhi yen Witono bojone angel golek pegaweyan banjur dheweke duweni krenteg arep sabiyantu marang sing lanang kanggo nyukupi kabutuhane.

Wis dadi rejekine jebul ana supermarket anyar kang lagi wae buka ing Tulungagung kang nampa pegawe wadon kang akeh. Banjur Srining kepengin nyoba nglamar pegaweyan ing kono. Kahanan iki kabukten saka cuplikan ing ngisor iki:

“Mas,Mas! Aku dikabari Tinah jare supermarket anyar cedhak terminal butuh karyawan. Priye mas umpama aku nglamar mrana?’ cluluke Srining adreng.

“Ha? Apik kuwi! Bagus, aku setuju! Rada cepet ae ja nganti kedhisikan wong liya’ tumanggape Witono ora kalah adreng. (ISAB, 2015:4)

Saka cuplikan ing dhuwur, bisa dimangerteni yen Srining minangka wong wadon kang wis omah-omah klawan Witono dheweke kepengin cawe-cawe kanggo golek pegaweyan kanggo nyukupi kabutuhane. Senadyan kaya mangkono dheweke isih tetep ngajeni marang sing lanang yaiku dheweke njaluk idi palilah marang sing lanang yen dheweke iku arep melu nyambut gawe. Kanthi kahanan kang kaya mangkono Witono kang dadi bojone uga nyarujuki yen sg wadon bakal melu nyambut gawe.

3. Tumindak Sedheng

Tema minor sabanjure sajrone novel ISAB anggitane Tiwiek SA iki uga njlentrehake babagan tumindak sedheng. Tumindak sedheng yaiku tumindak ala kang dilakoni dening pawongan lanang lan wadon kang wis padha-padha duweni bojo nanging duweni sesambungan kang ora salumrahe karo wong liya. Tumindak sedheng bisa diarani selingkuh. Tumindak sedheng utawa selingkuh iki minangka tumindak ala kang ora dibenerake dening aturan negara apa dene dening aturan agama.

Ing novel ISAB iki uga nyritakake babagan tumindak sedheng kang dilakoni dening paraga Srining klawan Bramantyo. Srining kang dadi bojone Witono wis kumawani nindakake sesambungan ati klawan Bramantyo. Tumindak sedheng iku ora mung sesambungan ati nanging nganti padha nglakoni lumrahe kaya dene wong bebojowan yaiku nindakake senggama. Perangan iki kabukti saka cuplikan ing ngisor iki:

“Sajroning bingung mutusake pilihan kuwi, Srining lena. Anggone polah mbudidaya uwal saka dhekepane Bramantya kendhor. Kalodhangan kasebut digunakake dening si bandhot kanggo nggrengsengake pangrangsange. Papan-papan sensitif sing bisa ngobarake birahine wanita diubeg-ubeg. Akibat, pertahana-e Srining jebol! Sidane, tikus cilik iku sida dadi mangsane kucing garong” (ISAB, 2015:37)

Saka cuplikan kasebut nuduhake kawitan dumadine tumindak sedheng antarane Srining lan Bramantya. Sawise kedadeyan prawasa kasebut Bramantya ngedhem marang Srining yen tumindak kaya mangkono iku wis lumrah dilakoni dening majikan lan sekretaris pribadhine. Anggone Bramantya ngedhem lan ngleremake atine Srining kasebut sajak kasil, Srining wis katon lilih lan bisa mangerteni marang pangrayune Bramantya kasebut. Pangrayune Bramantya kasebut bisa dideleng saka cuplikan ing ngisor iki:

“Rasah digetuni! Kedadeyan ngene iki wis lumrah antarane direktur karo sekretarise. Ning aja kok kira aku mung mburu seneng thok. Aku siap kurban kanggo kowe. Butuh apa, bakal dakturuti waton aku bisa. Sing paling penting, kowe kudu pinter main sandiwara neng ngarepe bojomu. Pokoke, kenaa iwake aja nganti butheg banyune!’ pangrimuk lan krenahe Bramantya sawise kadurakan iku dumadi.” (ISAB, 2015:37)

Cetha saka cuplikan kasebut yen ngandharake pangrayune Bramantya marang Srining kanggo nrima tumindak kang wis dilakoni dening wong loro kasebut. Senadyan ing kono Srining rumangsa getun amarga dheweke wis wani tumindak uwal saka trapsilane dadi wong wadon sesomah. Kanthi pangrayu Bramantya kang bakal nyukupi sekabehane kebutuhane Srining, sajake Srining bisa lilih lan nrima marang kahanan iku.

b. Paraga lan Pamaragan 

Aminuddun (2011: 79) ngandharake yen paraga iku pelaku kang ngemban lelakon sajroning karya fiksi saengga lelakon iku bisa ndadekake sawijining crita. Saka andharan sadurunge ngenani tema kriminal bisa dingerteni ngenani yen kang ana ing novel ISAB iki paragane nduweni sipat kang ala.

1.  Srining
Paraga sepisanan kang bakal diandharake yaiku paraga Srining. Andharane sipate Srining kang sepisanan kaya ing cuplikan ing ngisor iki.

“…..Utegmu ki pancen dhedhel kok, Mas! Ket maeng dikandhani sing ngati-ati panggah ae! Karo neh matamu ki kok deleh neng ndi nganti ra ruh eneng montor muncul ka gang!” (ISAB, 2015:15)
Cuplikan ing ndhuwur iku bisa dingerteni yen sipate Srining iku pancen wani karo bojone. Saliyane kuwi Srining uga nduweni sipat ngasorake wong lanang. Kaya kang ana ing cuplikan ing ngisor iki:

“…..Wis dikandhani bola-bali, Aja ngetutne bis! Bis mono nek mandheg ra angkan-angkan. Panggah ae! Utegmu ki jane neng ndi ta Mas? Jajal, pama rime ra makan ki maeng rak wis mak gabrus nubruk!! Isa ancur mobilku! Iki mobil larang Mas. Ja angger nglakokne!” (ISAB, 2015:1)

Saka cuplikan kasebut bisa dimangerteni yen sipate Srining kuwi wani karo bojo  sisihane. Sasalah-salahe wong lanang ora kudu ngucap kang kaya mangkono. Saliyane kuwi Srining uga nduweni sipat prigel. Kaya sing ana ing cuplikan ing ngisor iki:

“…..Jenenge karyawan anyaran, mesthi bae isih jah-juh anggone nandangi pakaryane. Tujune Dina Riyanti tlaten muruki lan nuduhi. Dhasar Srining asline pancen pinter, wusana during ganep sesasi wis trampil. Bab kasebut agawe senenge Dina lan Pak Bram. Ateges ora kliru anggone mapanake ing bageyan administrasi.”(ISAB, 2015: 25)

Ana ing culikan ing ndhuwur kuwi bisa dimangerteni yen sejatine Srining kuwi nduweni sipat prigel lan tlaten kanggo nggarap apa kang dadi penggaweyane.

2. Witono

Paraga sabanjure yaiku paraga Witono. Andharane sipate Witono kang sepisanan kaya ing cuplikan ing ngisor iki:

“…..Hla rak tenan! Srining muring-muring. Witono wis apal. Saben-saben rada selaya anggone nyetir, bojone iku ajeg njur ngomel. Sasuwene iki Witono ora nanduki. Meneng bae najan during-uring. Ngelingi dhapukane pancen sopir. Sopir pribadhine bojone.” (ISAB, 2015: 1)

Ana ing cuplikan ing ndhuwur mau bisa dimangerteni yen Witono kuwi nduweni sabar lan ngrendhah dhiri. Dheweke ngelingi yen amung dadi sopir pribadhine bojone. Saliyane kuwi Witono uga nduweni sipat gampang cuthel ati. Kaya ing cuplikan ing ngisor iki:

“…..Witono nggresah. Bingung lan puteg! Lha iya, nek ra nyambut gawe apa sing dipangan? Yen mung trima mangan sakanane, ora ketang direwangi dadi kuli bangunan pancen ya bisa. Nanging apa urip mung butuh mangan thok? Njur priye kredhitane omah lan sepedha montor sing during lunas? Huuhh! Embuh, embuh ! Aku bingung!” (ISAB, 2015: 4)

Ana ing cuplikan ing ndhuwur kuwi mau bisa dimangerteni yen Witono wis rumangsa cuthel atine amarga ora bisa ngayani utawa nggolek penggaweyan sing trep kanggo kulawargane. Ngelingi tanggungan kredhitan omah lan sepedha montor ya durung lunas. Saliyane kuwi Witono uga duwe sipat gampang ora percaya, kaya kang ana cuplikan ing ngisor iki:

“…..Manut panggraitane Witono lan adhedhasar akal sehat, kaselak mokal Srining kuwat tuku mobil. Arepa gajine akeh, wong anggone nyambut gawe durung patiya suwe, durung genep setaun. Umpama nyelengi, ya genah urung nglumpuk. Apa maneh saregane mobil. Pepenginane Srining cetha ngayawara.” (ISAB, 2015: 7)

Andharan ing ndhuwur iku bisa dimangerteni yen Witono nduweni sipat kurang percaya marang Srining minangka bojone dhewe. Amarga sik durung suwe anggone Srining nyambut gawe, mokal bisa tuku mobil sing regane ora murah. Kedadeyan iki trep minangka anggone Srining nyambut gawe ya durung ana setaun lan ngelingi bayarane Srining saben wulan iku pira. Banjur Witono uga nduweni sipat judheg atine amarga wis ora kuwat ngrugokne omongane Srining, kaya kang ana ing cuplikan ing ngisor iki.

“…..Ja nyalahne aku! Aku wis ngati-ati! Ning bocah numpak montor maeng sing sembrana! Menggok ka gang nylonong mangan dalan! Wangsulane Witono mbales sengol awit ora rumangsa luput. Yen mau diunen-uneni mung meneng bae, sepisan iki kepeksa diwangsuli, awit olehe nguneni wis kliwat wates.” (ISAB, 2015: 16)

Ana ing cuplikan ing ndhuwur kuwi bisa dimangerteni yen wong sabar kuwi uga ana watesane. Witono sing sabar nampa apa kang dilakoni bojone marang dheweke uga bisa mbantah sengit mrang Srining amarga wis kliwat wates anggpne Srining ngunen-nguneni Witono. Saliyane kuwi Witono uga nduweni sipat teges, teges ana ing dheweke njupuk putusan. Kaya kang ana ing cuplikan ing ngisor iki:

“…..Aku kudu teges! Aku ora kena ragu-ragu! mangkono grenenge Witono, kanthi katekadane iku dheweke nuli mbacutake laku. Ora preduli Srining iki mengko wis neng ngomah lan nylathu entek amek kurang golek umpamane. Ya mung yen Srining wis neng ngomah, rancangan adol montor lan nggadhekake BPKB bakal nemu pepalang.” (ISAB, 2015: 57)

Ana ing cuplikan ing ndhuwur iku mau bisa dimangerteni yen Witono nduweni sipat teges  anggone mbacutake lakune nggadhekake BPKB kanggo sangu lunga menyang Malaysia mungguhe bisa ngrubah nasibe Witono supaya bisa ngayani Srining minangka sisihane. Ana ing kedadeyan kuwi sejatine Witono uga isih duwe rasa tresna lan rumangsa luput marang Srining. kaya kang ana ing cuplikan iki:

“…..Ngrasa luput dene wis tumindak degsiya marang bojo kanthi ninggal glanggang ing papan sing dudu ambah-ambahane. Njur, kepriye nasibe Srining kae mau sapungkure dheweke? Arep kepriye-kepriyea bae, Srining iku bojone. Bojo sing diningkah lan urip bungah sesah meh nem taun suwene. Bojo sing sejatine banget ditresnani. Ora sepantese yen Witono tumindak degsiya kaya mangkono.” (ISAB, 2015: 57)

Sejatine Witono isih nduwene rasa welas lan rumangsa luput marang Srining amarga sangking gedhene rasa tresnane marang Srining minangka bojone. Anggone urip bebrayan kuwi wis ana nem taun, susah seneng bareng anggone nglakoni urip bebrayan.

3.  Beny Bramantya

Paraga sabanjure yaiku Beny Bramantya. Andharan sipate Beny Bramantya kang sepisanan kaya cuplikan ing ngisor iki:

“…..Waalaikumsalam. Oh mangga pinarak ngriki mbak. Tumanggape si priyayi setengah yuswa grapyak. Srining njujug kursi ing ngarep meja pimpinan. Dadine njur adhep-adhepan. Si setengah yuswa ngulungake asta ngajak salaman. Srining guralawan nampani.” (ISAB, 2015: 22)

Ana ing andharan neng ndhuwur iku mau bisa dimangerteni yen Beny Bramantya nduweni sipat grapyak. Minangka sing nduwe Supermarket Kumenyar dheweke bisa grapyak marang wong sing bakal nglamar gaweyan ana ing Supermarket. Beny Bramntya uga nduweni sipat seneng nggodha, kaya kang ana ing cuplikan ing ngisor iki:

“….. Lho pun dangu nggih? Mangka umpami ngaken prawan ngaten prawan ngaten taksih pantes lho! Estu, mbak Srining taksih kados lare es-em-a.” (ISAB, 2015: 23)

Cuplikan ing ndhuwur iku mau bias dimangerteni yen Beny Bramantya iku pawongan kang seneng ngrayu marang wong sing lagi kenal lan nduweni pasuryan sing ayu. Beny Bramantya uga nduweni sipat kuwasa, kaya ing cuplikan ning ngisor iki:

“….. Mbak Srining, neng kantor kene sing kuwasa aku. Aku bisa tumindak apa bae, kalebu ngatur posisi kalungguhane karyawan. Neng kumenyar kene ijazah ora penting. Sing penting kuwi kemampuan.” (ISAB, 2015: 28)

Ana ing cuplikan ing ndhuwur kuwi mau bisa dimangerteni yen Beny Bramantya iku nduweni sipat kuwasa minangka dheweke kuwi bos utawa sing nduwe supermarket kasebut. Dheweke bisa ngatur posisi kalungguhane karyawane utawa nganti mecat karyawane miturut kwalitas kerja karyawane. Beny Bramantya uga nduweni sipat seneng tumindak sedheng, salah sijine dheweke uga apal panggonan apa bae sing sensitive kanggo wong wadon, kaya kang ana ing cuplikan ning ngisor iki:

“…..Beny Bramantya sajak wis apal banget perangan endi sing paling sensitive tumrap wanita lan kang mujudake dununge karingkihan. Mula, kajaba pasuryan kang terus ngarasi githok, driji lanang kang wis banget pengalaman iku uga tumandang grumutan.”(ISAB, 2015, 35)

Beny Bramantya iku wis banget pengalaman tumindak sedheng. Bisa dimangerteni yen Beny Bramantya iku apal panggonan kang bisa ndadekake karingkihan tumrap wanita lan apal panggonan sensitive-sensitive wong wadon. Saliyane iku mau Beny Bramntya uga nduweni sipat seneng ngancam. Kaya kang ana ing cuplikan ning ngisor iki:

“…..Njerita sabantermu ben kowe marem! Ning aja kok kira wong-wong kae krungu. Ruwang iki kedhap swara. Utawa najan krungu, tangeh gelem tetulung. Wong-wong kae emoh nyampuri urusane liyan! Sing cetha, nek kowe tetep wangkal lan neka-neka, aku bisa tumindak apa bae. Klebu mecat kowe! Pikiren!” (ISAB, 2015: 36)

Saka andharan ing ndhuwur iku mau bisa dimangerteni yen Beny Bramantya nduweni sipat seneng ngancam kanggo srana bisa ngolehke apa sing dadi kekarepane yaiku bisa tumindak sedheng klawan Srining.

4. Mat Pleki
Paraga sabanjure yaiku Mat Pleki, andharan sipate Mat Pleki sing sepisanan bisa diandharake kaya ing cuplikan ning ngisor iki:

“…..Mat Pleki mesem, ujug-ujug sipat asline metu. Yen mau mung wani ndemek pundhak, saiki luwih saka iku. Tangan tengen nyekel setir lan tangan kiwa grumutan! Sing digrumut babar pisan ora aweh reaksi apa-apa, tarah turu kepati. Kok umpama ora nggawe sabuk pengaman, ayak bae ambruk neng jok. Akibat saka kahanan kasebut, wong lanang sing pancen nduwe tujuwan tinamtu iku sansaya kumrungsung. Dhadhane gumuruh, getihe mili banter. Tundhone anggone nglakokake mobil sansaya dikebut”. (ISAB, 2015: 46)

Saka andharan ing ndhuwur iku mau bisa dimangerteni yen Mat Pleki duweni sipat utawa niyat sing ora becik marang Srining. Sing wiwitan kaya duwe niyatan kanggo nulung, babar pisan sabanjure niyatan apik iku mau wis ganti dadi niyat sing ala, lan tumindak ora sebaene marang wong wadon. Saliyane kuwi Mat Pleki uga nduweni sipat sing ala yaiku ngrampog. Kaya kang diandharake ana ing cuplikan ning ngisor iki:

“…..Maaf, aku kepeksa tumindak jahat. Dhuwit, HP, KTP lan kunci neng tasmu, mas-masanmu, apadene kawanitanmu dakrampog. Rasah digetuni.” (ISAB, 2015: 51)

Saka andharan iku mau bisa dimangerteni yen Mat Pleki kuwi nduweni sipat sing ala, yaiku tukang rampog lan tukang mrawasa wong wadon. Sipat kaya ngono kuwi ora becik tumrape manungsa, amarga tumindak kaya ngono ngono kuwi kaya dene tumindak kewan. Pawongan sing wiwitan duwe niyat kanggo tetulung, banjur ing tembe mburi malah ngrampog lan mrawasa Srining. Bareng karo kedadeyan kuwi, Mat Pleki uga nduweni sipat seneng ngancam. Kaya kang ana ing andharan ning ngisor iki:

“…..Awas, rasah lapur pulisi. Nek kowe nekad, sawayah-wayah aku isa ngrampog nyawamu! Luwih becik ndang muliha. Dhuwit ngengehan kuwi isa koknggo numpak bis.” (ISAB, 2015: 51)

Saka andharan ing ndhuwur mau mau bisa dimangerteni yen Mat Pleki nduweni sipat kaya asu ajag, ora nduwe tata trapsila lumrahe sipate manungsa kang urip ing ndonya iki. Tegel nglakoni samubarang kanggo cukupe butuh jasmani lan rohanine. Mari ngrampog isih tegel kanggo mrawasa Srining. Mat Pleki uga duwe sipat ora duwe rasa salah. Kaya kang ana ing andharan ning ngisor iki:

“…..Kula mboten gadhah niyat ngobok-obok griyane pulisi. Kula dhateng mergi pun semayan kalih Bu Srining. Kiyambake sing nyukani alamat lan kunci kori.” (ISAB, 2015: 148)

Saka andharan ing ndhuwur iku mau bisa dimangerteni yen Mat Pleki sajak durjana amarga wus ngobok-obok omahe Bripka Budiyono nanging isih ora gelem ngakoni kabeh kaluputane. Wiwitan omah kuwi pancen omahe Srining lan ana ing KTP sing wis dirampog dening Mat Pleki alamat omahe Srining ya sing saiki dipanggoni dening Bripka Budiyono. Bareng dheweke mlebu lan nduweni niyat kanggo ngrampog, dumadakan sing dirampog kuwi omahe Bripka Budiyono. Mat Pleki uga nduweni sipat gampang duwe rasa getun. Kaya kang ana ing andharan iki:

“…..Mat Pleki tumenga. Eh jebul polatane ketara suntrut. Malah mripate kaca-kaca ngemu tangis. Nyawang Srining nganti polatan memelas sajak njaluk diwelasi. Nganti sauntara ora ana ucap kang kawetu. Wusana, “Bu, kula nyuwun ngapunten. Kula akeni, kula pancen durjana. Nyolong mobil utawa sepedha motor pancen damelan kula. Nanging tumindak ngrudapeksa saweg sepisan nika. Estu, wekdal semanten kula kilap. Mboten nginten jebul bibar kadadosan nika, kula tansah dibayangi raos lepat lan dosa. Napa malih sareng let sewulan ngaten kula asring ngimpi. Ing impen kula, panjenengan ketawis sungkawa nanging ugi ngemu duka. Kula panjenengan suding-suding, ing semu nedhi tanggel jawab kula. Lajeng dalu-dalu candhakipun kula asring ngimpi angsal peksi. Miturut kapitadosan, ngimpi angsal peksi pratandha ajenge angsal anak. Mangka pun dangu kula perakan kalih semah kula. Wusana kula gadhah kayakinan, tumindak kula ngrudapeksa penjengan nguwoh.” (ISAB, 2015: 154-155)

Saka andharan ing ndhuwur kuwi mau bisa dimangerteni yen sejatine Mat Pleki kuwi maling mobil lan sepedha motor. Dheweke wis rumangsa getun amarga wus ngrudapeksa Srining lan nganti uwoh winihe Mat Pleki, dheweke sajak ora preduli, nanging sasuwene sewulan iki dheweke asring oleh pangimpen oleh manuk. Yen miturut kaprecayane impen pangimpen kuwi mretandhani yen dheweke arep oleh anak. Mula saka kuwi dheweke asok kaluputan lan ngakoni apa sing wis dilakoni marang Srining. Dheweke rumangsa getun amarga wis tumindak sing kaya mangkono.

5.  Dul kuwuk
Paraga sabanjure yaiku Dul Kuwuk. Dul kuwuk minangka kanca rakete Mat Pleki. Andharan sipate Dul kuwuk sing sepisanan bisa dijlentrehake kaya ing andharan ning ngisor iki:

“…..Bu, ngriki mboten aman. Soale teng bulakan. Napa malihwanci dalu ngaten niki. Nek pancen mobile mboten mogok, paryogine enggal nglajengaken lampah mawon.” (ISAB, 2015: 39)

Saka andharan ing ndhuwur kuwi mau, Dul Kuwuk nduweni sipat seneng ngelingake pawongan. Dheweke ngelingake yen ing alas iki peteng dhedhet lan sepi pawongan. Janjane kuwi niyat apik amarga ngelingake pawongan wadon sing ijen ana ing pinggir dalan. Dul Kuwuk uga nduweni sipat seneng tetulung. Kaya ing andharan ning ngisor iki:

“…..Nuwun sewu nggih Bu. Nek prayogine, Ibu nyewa sopir ngriki mawon kapurih ngeteraken kondur. Dados mboten sisah ngrantos sopir kintunan saking Tulungagung. Selak kedalon.” (ISAB, 2015: 41)

Saka andharan ing ndhuwur kuwi mau bisa dimangerteni yen Dul Kuwuk nduweni sipat seneng tetulung marang liyan. amarga wektune selak wengi yen Srining kudu ngenteni sopir saka Tulungagung. Saliyane kuwi dheweke uga nawakake kancane sing trampil nyopir, supaya bisa disewa kanggo ngeterake Srining bali ana ing Tulungagung. Andharane kaya ing ngisor iki:

“…..Mat Pleki niki nggih sopir lho Bu. Nek pados sewan sopir tinimbang tebih-tebih mang njaluk tulung kiyambake mawon.”
(ISAB, 2015:42)

Saka andharan iku mau bisa dimangerteni yen Dul Kuwuk nawakake kancane dadi sopir sewan. Supaya bisa ngeterake Srining bali mulih ing Tulungagung, amarga kancane ya wis trampil anggone nyetir mobil.

6. Bripka Budiyono

Paraga sabanjure yaiku Bripka Budiyono. Sipate paraga Bripka Budiyono bisa dingerteni kaya cuplikan ing ngisor iki.

“…..Nuwun sewu, menapa leres kula wawan ginem kaliyan Bu Srining? Cluluke Budiyono sawise anggone ngubungi wis nyambung. Saka sabrang kana antuk wangsulan yen bener. Budiyono bungah. Nuli mbacutake anggone miterang bab omah sing sumedya dikontrakake iku. Kalebu pira regane kontrakane iku.” (ISAB, 2015: 112)

Saka cuplikan ing ndhuwur bisa dingerteni yen Budiyono iku piyantune sopan, grapyak sumanak anggone ngendikan marang wong liya. Amarga dheweke ya polisi kudu pinter srawung marang liyan. Ana ing kene Budiyono ewuh kepengin ngerti pira regane omah sing dikontrakne iku. Saliyane iku Budiyono uga nduweni sipat mata kranjang. Cuplikane kaya ing andharan ning ngisor iki:

“…..Budiyono gage uluk salam. Antuk wangsulan swara wadon renyah. Ora let suwe rupa ayu muncul. Srining! Sauwat Budiyono sumlengeren weruh rupa ayu ing ngarepe. Astutik kang ngonangi sikepe sing lanang gage nyikut. Sing disikut gragaban semu klejingan.” (ISAB, 2015: 112)

Saka andharan ing ndhuwur iku mau bisa dimangerteni yen sipate wong lanang kuwi akeh sing padha yaiku mata kranjang. Weruh pawongan ayu wis ora mikiri kiwa tengene ana garwane apa ora. Lumrahe wong lanang kuwi mung nggumun weuh pawongan sing duweni pasuryan sing ayu.

7. Pak Rustaji

Paraga sabanjure yaiku Pak Rustaji. Pak Rustaji ana ing novel ISAB kacritakake dadi bapake Srining. Andharan sipate Pak Rustaji kaya andharan iki:

“…..Pak Rus dhewe gumun, bocah-bocah kuwi biyen budhal menyang Malaysia blas ora ngerti carane nuking. Hlo, bareng mulih saka kana kok njur malih baud nuking. Kathik alat-alat tukange ya sarwa listrik. Pasrah listrik, bur listrik, graji listrik,. Ya jelas bae pasarane Pak Rus mati plethes. Sauntara Lik Rubi ora nyambut gawe.” (ISAB, 2015: 100)

Saka andharan iku mau bisa dimangerteni yen Pak Rustaji nduweni sipat gampang nggumun. Amarga ana ing jamane Pak Rustaji nukang iku ora ana babar pisan alat-alat sing kaya mangkono. Apa maneh ing jaman sing luwih maju iki kabeh samubarang alat-alat iku wis sarwa modern. Mula saka kuwi saiki pasarane Pak Rustaji mati klethes amarga kalah karo tukang-tukang sing nggawe alat sarwa modern. Saliyane kuwi Pak Rustaji uga nduweni sipat teges, kaya andharan iki:

“…..Ora! kowe ora bakal kewirangan! Wong-wong ora ngerti nek sing ngetengi kowe ki juraganmu. Ngertine mung karo Witono, bojomu! Jlentrehe Pak Rus.” (ISAB, 2015: 104) 

Saka andharan iku mau bisa dimangerteni yen Pak Rustaji iku nduweni sipat teges marang Srining. Amarga Pak Rustaji ora kepengin weruh anake kuwi nglokro tanpa daya amarga nandang prekara kang kaya mangkono. Masiya Pak Rustaji iku nesu marang Beny Bramantya, nanging dheweke isih isa teges lan ngrenahne Srining supaya manut marang dheweke.

Saliyane iku mau uga ana paraga kang kacritkake mung saperangan wae, kaya paraga Dina Riyanti muncul minangka Srining lagi wae ngajokake lamaran lan wektu ing sepisanan mulai kerja. Dina Riyanti nduweni sipat tlaten marai Srining supaya Srining enggal bisa ngerti kepriye wae gaweyane ana ing supermarket kumenyar kasebut. Kaya ing cuplikan iki:

“…..Jenenge karyawan anyaran, mesthi isih jah-juh anggone nandangi pakaryane. Tujune Dina Riyanti tlaten muruki lan nuduhi. Dhasar Srining asline pancen pinter, wusana durung genep sesasi wis trampil. Bab kasebut agawe senenge Dina Riyanti lan Pak Beny Bramantya. Ateges ora kliru anggone mapanake ing bageyan administrasi.” (ISAB, 2015: 25)

Andharan iku mau bisa dimangerteni yen Dina Riyanti iku nduweni sipat tlaten muruki marang karyawan anyar, supaya enggal trampil anggone nyambut gawe lan marekne kabeh gaweyane.

Andharan pamaragan-pamaragan ing ndhuwur iku, bisa dimangerteni yen paraga ing novel ISAB iku anggone merjuwangke nasib supaya luwih kepenak lan luwih kajen kuwi kanthi cara sing maneka warna. Sabab wong urip kuwi sapa sing nandur bakale ngundhuh. Ana cara kang becik lan cara kang ala kanggo nglakoni urip bebrayan. Cara kang becik kaya kang dilakoni dening paraga Witono. Dheweke gelem nyambut gawe saeneke kanggo ngayani kulawargane minangka tanggung jawabe dadi kepala omah-omah. Dheweke ya mung lila legawa yen mung dadi sopir pribadhine Srining amarga kayane dheweke minangka kuli bangunan iku ora sepira yen dibandingake karo kayane Srining. Cara-cara ala kang kagambarake ana ing novel ISAB iki ana ing sipate Srining. Dheweke nduweni sipat amoral marang wong lanang. Kaya dene dheweke wani marang sing lanang, ora bisa ngajeni sing lanang, wani nggetak lan misuhi sing lanang uga ing tembe dheweke ngundhuh apa sing ditandur dheweke ing wiwitan. Saliyane Srining, Beny Bramantya uga nduweni sipat kang ala. Dheweke nduweni sipat seneng ngatur, seneng meksa, lan seneng tumindak sedheng marang wong wadon. Ing kene salah siji kurbane yaiku Srining.
c. Setting utawa Latar

Aminuddin (2011: 67) ngandharake setting yaiku latare kedadeyan sajroning karya fiksi, bisa arupa panggonan, wektu, utawa kedadeyan, sarta nduweni fungsi fisikal lan fungsi psikologis. Saka tema lan pamaragan ing ndhuwur iku bisa dimangerteni yen setting utawa latar ing novel ISAB iki kaya mangkene. Saka tema lan setting ing ndhuwur kang wis kaandharake bisa dingerteni yen setting novel ISAB iku nggambarake kedadeyan kang dialami dening para paraga ana panggonan lan wektu sing dialami dening paraga.

1) Perumahan Puri Nirmala ing Kecamatan Kedungwaru

Perumahan Puri Nirmala ing Kecamatan Kedungwaru iku kagambarake salah sawijining perumahan sing ana ing sajroning novel ISAB. Ana ing perumahan Puri Nirmala iku ana paraga kang manggon lan uripe wiwit mulya, yaiku paraga Witono lan Srining. Kulawarga iku uripe sarwa kacukupan. Kaya kang ana ing cuplikan iki:

“…..Rumangsa rada mapan anggone nyambut gawe wusana Witono nglamar Srining. Bocah loro nikahan. Niyat urip mandhiri, banjur misah saka wong tuwa kanthi ngontrak omah cedhak papane nyambut gawe. Sakawit uripe ayem tentrem, najan ora mubra-mubru. Gajine Witono minangka mandhor linting ing pabrik rokok kalebu cukup. Malah banjur kuwat kridhit oamah tipe 36 ing perumahan Puri Nirmala cedhak RSU. Emane ora enggal pinaringan turun. Sidane najan uripe tumata nanging meksa nrasa sepa lan sepi.” (ISAB, 2015: 1)

Cuplikan ing ndhuwur iku mau bisa dimangerteni yen Witono lan Srining pengin urip mandhiri sawise saklprpn nikahan. Witono sing gajine wis lumayan gedhe minangka kerja neng pabrik rokok wis bisa kridhit omah dhewe kanggo kulawargane ana ing perumahan Puri Nirmala ana ing Kecamatan Kedungwaru.

Kahanan ing perumahan Puri Nirmala ora mung ndadekake kepenake uripe Witono, nanging uga tau ndadekake bingunge Witono. Amarga dheweke kudu dipehaka saka pabrik rokok amarga pabrik rokok iku bangkrut lan kudu mehaka karyawane kalebu Witono. Nanging sawise iku Witono uga gelem nyambut gawe kasar kaya dene dadi kuli bangunan lan Srining uga gelem nyambut gawe kanggo mbiyantu Witono amrih ora nggoling kendhile. Suwene-suwe uripe Witono lan Srining bali tumata maneh utawa malah bisa luwih kacukupan. Kaya kang ana ing cuplikan ning ngisor iki:

“…..Wiwit Srining nyambut gawe, mbaka sithik uripe bali tuamata. Najan gajine Srining during sepira, bareng digabung karo bayare Witono minangka kuli bangunan kaya petheke Witono cukup kanggo urip lan kanggo mbayari kridhitane omah lan sepedha montor. Ning ya kuwi, sajege lelorone padha nyambut gawe, srawunge minangka wong bebojowan malih renggang, hla priye, loro-lorone budhal esuk mulih sore. Malah kerep bae Srining bali wis bengi jalaran akeh lemburan. Teka ngomah wis kari lempohe. Adate bubar reresik awak ya langsung mapan turu. Mapan turu tanpa dadak ngapa-apa! Ning lelorone trima bae, jer iku pancen wis risikone.” (ISAB, 2015: 5)

Cuplikan ing ndhuwur iku mau nuduhake yen sawise witono di pehaka banjur Srining gelem mbiyantu nyambut gawe. Saka asile wong loro kuwi isih bisa kanggo mbayar kredhitan omah lan kredhitan sepedha montor. Srining nyambut gawe ana supermarket lan witono mung dadi kuli bangunan. Wong loro kuwi giyat nyambut gawe supaya uripe luwih tumata amarga wis emoh njagakake liyan, lan kasil amarga dhuwit saka kringete dhewe. Banjur isa nglunasi kredhitan omah ning perumahan Puri Nirmala iku mau.

Kahanan omahe Witono lan Srining iku uga tau dikontrakake marang wong liya. Amarga Witono lunga nyambut gawe ana ing Malaysia lan Srining kapeksa bali ana ing omahe wong tuwane. Banjur omah ing perumahan iku mau dikontarakake marang Bripka Budiyono. Sawise suwene sewulan dipanggoni dening Bripka Budiyono, ana maling kang mlebu lan kepengin ngrampog omahe Bripka Budiyono. Maling kuwi isih ngira yen omah ing perumahan kuwi isih dipanggoni dening Srining. Kaya kang ana ing cuplikan ning ngisor iki:

“…..Pandung kala wau sampun wonten nglebet griya. Sajake badhe mbikak kori kamar. Ning wurung awit awit kaselak ketungkep Pak Budiyono. Lajeng dumados pancakara. Najan pandung kalawau mbekta gaman, Pak Bud ingkang mumpuni beladhiri mboten wawang. Akhiripun pun pandung saged karingkus. Nah ingkang sesambetan kaliyan panjenengan lan damel nggumun kula, kok pandung kalawau sanjang bilih anggenipun mlebet griya niku awit sampun semadosan kaliyan panjenengan. Minangka buktinipun, pun pandung mbeta kunci kori ngajeng dalah KTP panjenengan.”(ISAB, 2015: 121)

Ana ing cuplikan ing ndhuwur iku mau bisa dimangerteni yen pandung iku sing ngrampog tase Srining lan nduweni niyat kanggo ngrampog maneh omahe Srining. Dumadakan Srining wis ora manggon ana ing perumahan kasebut.
2)  Alas Brongkos 

Ing alas Brongkos iki wiwitan Srining kerampog. Wis kelangan bandha ndonyane, Srining uga karudapeksa dening Mat Pleki lan Dul Kuwuk. Wiwitane dheweke budhal menyang Malang karo Witono. Ana ing satengahing dalan sakloron iku padu lan ndadekake Witono putung atine banjur ninggal Srining ana ing pinggir dalan. Ana ing kono Srining wis bingung amarga dheweke ora bisa nyetir mobil lan mung bingung karepe dhewe. Dheweke uga ora rumangsa salah yen dheweke wis gawe mutunge Witono nganti dheweke ditinggal ana ing pinggir dalan. Sawise iku ana pawongan loro kang nawani jasa sewan sopir kanggo ngeterake Srining bali neng Tulungagung. Ndilalah wong loro iku mau nduweni sipat ala lan pengin ngrampog mobil lan bandhane Srining. Kaya kang ana ing cuplikan ning ngisor iki:

“…..Sedhela maneh wis tekan Brongkos. Ing dalan slewehan sakulone rel sepur, setir mobil dibanting ngiwa mlebu ing wewengkon alas jati. Swasanane mamring lan peteng. Sawise nasak-nasak wusana tekan sawijining bangunan cilik suwung. Bangunan kasebut sejatine Pos Polisi Hutan. Mat Pleki marker mobil lan mateni mesine. Nuli mbukak lawang sopiran lan anjlog metu. Sawise iku genti mbukak lawang kiwa, ngudhunake Srining kang tetep pules. Sawise diuculi sabuk pengamane, wadon ayu iku nuli diotong-otong mlebu ing bangunan suwung, diglethakake ing ambenkang pancen sumadiya. Ora let suwe keprungu swara sepedha montor nyerak lan banjur mandheg. Dul Kuwuk kang ngaku krenete Mat Pleki mudhun teka montor, bablas mlebu omah.” (ISAB, 2015: 46)

Saka cuplikan ing ndhuwur iku mau bisa dimangerteni yen Srining pancen arep dirudapeksa dening Mat Pleki lan Dul Kuwuk ana ing alas Brongkos. Amarga dheweke wis nyampur teh angete Srining karo obat tidur. Sawise nerusake bali ing Tulungagung, Srining wis ora sadhar lan dheweke banjur digawa ing alas Brongkos. Ana ing alas iku kabeh samubarang gawe nglakoni ngrudapeksa kaya wis cumepak. Kaya ing tengah alas iku wis ana bangunan lan ing njero bangunan iku wis ana ambene. Kamangka dalan pinuju ana ing bangunan ing tengah alas kuwi peteng dhedhet. Ana ing kono Srining karudapeksa dening Mat Pleki lan Dul kuwuk. Kang uga ngrampog bandha donyane Srining lan mobile Srining.

3) Desa Karangwaru ing Kecamatan Tulungagung

Ana ing Desa Karangwaru iku panggonane supermarket kumenyar. Ana ing supermarket kumenyar iku Srining nyambut gawe, sing wiwitan ana bageyan administrasi lan nganti dadi sekretaris pribadhi Pak Beny Bramantya minangka bose. Karangwaru mlebu wewengkon Kecamatan Tulungagung. Ana ing wewengkon kono cedhak karo Terminal Tulungagung, gampang jujugane yen arep blanja. Ing supermarket iki Srining bisa ngrubah ekononomi kulawargane. Sing maune mung cukup saiki bisa luwih amarga dheweke uga melu kerja lan mbiyantu Witono sing mung kerja dadi kuli bangunan. Iku asil becik sing wis kedadeyan nalika Srining kerja ana ing supermarket kasebut. Ana asil sing ala sing diolehi Srining nalika kerja ana ing supermarket kasebut, yaiku dheweke wani tumindak sedheng karo Beny Bramantya minangka bose ing supermarket kasebut. Dheweke kudu nuruti nepsu bejate Beny Bramantya supaya bisa oleh apa bae sing dikepenginake. Ning wiwitan dheweke rumangsa kadosan marang Witono amarga wis tumindak sedheng karo wong liya, nanging suwene-suwe dheweke wis biyasa nglakoni lan oleh apa sing dikepenginake. Dheweke uga wis duwe tindak amoral marang sing lanang minangka kepala kulawarga. Dheweke rumangsa yen asile saka dheweke kerja luwih gedhe tinimbang sing lanang, mula saka kuwi dheweke wis wani ngatur-ngatur Witono. Kedadeyan mula bukane dheweke kerja ing supermarket kumenyar iku kaya ing cuplikan ning ngisor iki:

“…..Pancene, supermarket kumenyar kang nembe bukak cabang lan paling gedhe ing Tulungagung kuwi mbutuhake karyawan rada akeh. Kajaba pemandhu lan kasir uga tenaga administrasi. Begjane Srining, sing tujuwan sekawit mung butuh dadi pemandhu, merga ijazahe SMEA lan duwe sertifikat computer jebul malah ditampa ing bageyan administrasi. Bungahe Srining tanpa upama!”(ISAB, 2015: 5)

Ana ing cuplikan iku mau bisa dimangerteni yen sejatine Srining mung kepengin nglamar gaweyan dadi pemandhu, annging jebul ketampa ing bageyan administrasi. Pancen supermarket iku mbutuhake tenaga karyawan sing akeh amarga isih lagi buka anyar. Sawise ketampa ing bageyan administrasi, dheweke kaangkat dadi sekretaris pribadhine bose. Kaya kang ana ing cuplikan ing ngisor iki:

“…..Hm, ngene Mbak. Adhedhasar lapurane Dina lan pengamatanku dhewe, Mbak Srining nduweni potensi sing onjo banget. Eman-eman nek mung panggah ng staf. Aku kepengin Mbak Srining ndhampingi aku kadidene sekretaris pribadhi.”(ISAB, 2015: 27)

Saka cuplikan ing ndhuwur iku mau bisa dimangerteni yen sejatine Srining kuwi nduwe potensi sing onjo banget. Dheweke ora mangerteni yen Dina iku lapuran  marang Pak Beny Bramantya. Ora dinyana Pak Beny Bramantya uga ngamati dhewe kepriye cara kerjane Srining. Dumadakan Pak Beny Bramantya iku cocog lan kepengin ngangkat Srining gawe pindhah dadi sekretaris pribadhine Pak Beny Bramantya.

4) Desa Wajak Kidul

Desa Wajak Kidul dununge sakidul wetane Kutha Tulungagung. Desa iki klebu wewengkon Kecamatan Boyolangu. Srining iku asli saka Desa Wajak Kidul, lan nganti saiki wong tuwane Srining iuga isih manggon ana ing Desa Wajak Kidul. Ana ing crita novel ISAB, dicritakake yen sawise Witono lunga lan Srining dipecat saka gaweyane ing supermarket iku dheweke bali mulih ana omahe wong tuwane sing neng Desa Wajak Kidul. Dheweke age-age dikongkon bali wae ning omahe wong tuwane amarga wong tuwane SRining wis mangerteni yen Witono saiki lunga ana ing Malaysia. Omahe Witono lan Srining iku dikongkon ngontrake wae. Sing wiwitan Srining ora gelem yen kudu urip karo wong tuwane maneh. Amarga dheweke wis rumangsa isin amarga ngandhut, banjur dheweke gelem bae pindhah ana ing Desa Wajak Kidul. Kaya kang ana ing cuplikan ning ngisor iki:

“…..Srining meneng. Krenahe mamake dirasa apik. Mung Srining tetep kurang sreg ngopeni kandhutane. Awit winih sing digembol iku dudu winihe Bramantya utawa Witono, nanging winihe durjana Mat Pleki! Mosok anak durjana arep diopeni? Mung bae kaya sing dadi katetepan batine, lakon ireng iku ora bakal dikandhakake marang sapa bae, mung dadi wewadi pribadhi. Sidane Srining manut krenahe wong tuwane. Saguh mulih desa klairane iku, desa Wajak Kidul klebu wewengkon kecamatan Boyolangu.” (ISAB, 2015: 104)

Saka andharan ing ndhuwur iku mau bisa dimangerteni yen Srining kaya-kaya abot kanggo bali ana desa klairane, amarga nduweni wadi sing bisa gawe wirange kulawargane. Dheweke saiki ngandhut, nanging sing dikandhut kuwi dudu anake Witono utawa Beny Bramntya nanging anake si durjana Mat Pleki sing wis ngrudapeksa dheweke. Dheweke uga ora bakal kandha ing sapa bae ngenani wewadi iki. Sawise kedadeyan iku, Srining banjur buka usaha ana ing omahe wong tuwane, kaya sing ana ing cuplikan ning ngisor iki:

“…..Anu, warung utawa dhepot swalayan. Dhaerah kene rak urung eneng. Meh padha karo warung prasmanan. Bedane pembeline njupuk dhewe-dhewe manut kasenengane. Ing dhaerah liya ana sing ngarani warung Pukwe, njupuk dhewe. Menune rasah sing larang-larang. Cukup menu modhel padesan bangsane lodheh lompong, lodheh gori, gethuk lumbu, oseng-oseng godhong kates, bothok lamtara, bothok luntas, bothok ontong, iwak laut dilodheh pedhes, rempeyek urang, pepes wader lan sapanunggalane. Njur segane kajaba sega beras uga disediyani sega jagung lan thiwul. Pokoke sip…Mak! Aku yakin mesthi laris merga ngijeni!”(ISAB, 2015: 116)

Ana ing cuplikan iku mau bisa dimangerteni yen Srining arep buka usaha warung mangan sing during tau ana ning kiwa tengene, yaiku warung mangan Pukwe, utawa njupuk dhewe. Srining wis rumangsa yakin yen warung sing bakal dibuka iku mesthi laris, amarga during tau anal an menune iku menu-menu padesan kaya kang ana ing cuplikan ing ndhuwur kuwi mau. Wusana sasuwene warung kuwi sida buka, sing tuku kaya iline banyu ora ana sepine lan mesthi larise.
5) Polsek Kedungwaru

Ing Polsek kedungwaru iku panggone Mat Pleki di cidhuk dening Bripka Budiyono amarga wis ngupaya maling ana omah kontrakan Bripka Budiyono sing biyene iku omahe Srining. Ana ing Polsek Kedungwaru Mat Pleki panggah selak yen dheweke ora salah lan ora rumangsa salah. Kaya kang ana ing cuplikan ning ngisor iki:

“…..Kula mboten gadhah niyat ngobok-obok griyane pulisi. Kula dhateng mergi pun semayan kalih Bu Srining. Kiyambake sing nyukani alamat lan kunci kori.”(ISAB, 2015: 148)

Saka cuplikan ing ndhuwur iku mau bisa dimangerteni yen Mat Pleki ora rumangsa ngobok-obok omahe Bripka Budiyono. Dheweke pancet ngomong yen dheweke wis semayan karo Srining lan Srining dhewe sing menehi kunci kori kasebut. Saliyane iku ana ing Polsek Kedungwaru, Srining uga ngalami pendarahan saka slangkangane. Kaya kang ana ing cuplikan ing ngisor iki:

“….. Pet, pandulune Srining peteng. Dheweke ora kuwawa nahan awake maneh. Kasadharane ilang. Sakala nggleyor, banjur ambruk kepuntir. Cilaka, wetenge kepengkok tanganan kursi sing dilungguhi sing banjur katut nggoling. Bripka Budiyono gupuh mitulungi. Anggane Srining kang tanpa daya gage dirayuk lan diangkat. Kaget bareng nyumurupi ana getih kekotos. Getih kuwi asale saka slangkangane Srining!” (ISAB, 2015:123)

Saka andharan iku bisa dimangerteni yen Srining wis ora kuwat nampa kedadeyan iku lan langsung ora sadhar, dumadaan dheweke ambruk lan wetenge kepengkok tanganan kursi lan ndadekake dheweke pendharahan.

6) Latar wektu

Saliyane ana latar panggonan uga ana latar wektu sing ana ing novel ISAB. Kaya andharan iki:

“…..Sawiji dina wayah sore, bali saka arisan ing Bale RW Srining gita-gita mrepegi sing lanang kang wektu kuwi uga mentas teka saka kuli.” (ISAB, 2015: 4)

Saka andharan iku mau bisa dimangerteni yen wayah sore nalika Srining bali saka Bale RW iku langsung marani Witono. Kacritakake sore amarga nepaki anggone Witono mulih saka kerja masiya mung nguli.  Ana ing novel ISAB, pangripta uga menehi latar wektu. Kaya andharan iki:

“…..Sawijining bengi ngarepake mapan turu, Srining kandha marang sing lanang.” (ISAB, 2015: 6)

Saka andharan iku mau bisa dimangerteni yen pangripta iku nyritakake kedadeyan ing wayah wengi anggone wong loro arep mapan turu. Saliyane iku uga ana andharan kang nyritakake kedadeyan ing wayah awan.

“….. Dina Setu awan, let sewulan saka kedadeyan ing ndhuwur. Nalika semana Witono mentas bae rampung mangan. Karo ngenteni angglonge wetenge, dheweke leyeh-leyeh neng ngarep TV. Dumadakan HP-ne sing diseleh ing ndhuwur bipet muni thulit-thulit. Gageyan diparani lan dideleng jebul SMS saka Srining! Unine mrayogakake supaya awan iku dheweke nyusul menyang kantor. Witono rada kaget. Ora biyasane Srining mbutuhake tekane ing kantor papane nyambut gawe. Apa maneh dadakan ngono iku. Ana kedadeyan apa?” (ISAB, 2015: 8)

Saka andharan iku bisa dimangerteni yen wektu keadeyan Srining ujug-ujug SMS lan ngongkon Witono supa gage mapag dheweke ana ing kantor iku wektu awan. Amarga Witono wektu kuwi isih nganggur urung oleh gaweyan. Mula dheweke mung leyeh-leyeh ing ngarep tivi.

d. Alur

Aminuddin (2011: 83) ngandharake yen alur sajroning karya fiksi iku mujudake reroncening crita kang kasusun dening tahapan-tahapan kedadeyan saengga ndadekake sawijining crita kang diwujudake dening para pelaku saqjroning crita. Adhedhasar Tema, Pamaragan, lan setting ing ndhuwur mau bisa dijlentrehake alur novel ISAB kaya mangkene. Tahapane kaya ing ngisor iki:

1) Tahap Kang Wiwitan

Sajroning noel ISAB iki kenale Witono karo Srining iki nalika dheweke isih padha-padha sekolahe. Nalika kuwi Witono sekolah ana ing SMA 1 lan Srining sekolah ana ing SMEA. Sawise lulus sekolah Witoo nerusake kuliyah ana ing Unmuh Malang, nanging during nganti lulu dheweke kudu mothol kuliyahe amarga bapake wis ora ana ragd kanggo mbiayani Witono kuliyah. Sawise Witono muthul kuliyah, dheweke nyoba nglamar gaweyan ana ing Tulungagung. Dumadaan dheweke ketampa ing Pabrik rokok Retjo Penthung. Banjur dheweke wani nglamar Srining kanggo nikahan. Andharan kasebut bisa kadeleng saka cuplikan ing ngisor iki:

“Anggone bebojowan jane wis klebu suwe, wis meh ngancik nem tan. Biyen kuwi ya pilihane dhewe. Malah anggone pacaran wiwit isih neng SLTA. Srining sekolahe neng SMEA dene Witono ana neng SMA 1. Anarane SMEA karo SMA 1 dununge ora patiya adoh. Ya jalaran kuwi, yen budhal sekolah Srining asring nunut Witono, wong omahe Srining kliwatan. Witing tresna merga kulina. Suwe-suwe njur pacaran. Rampung SMA, Witono mbacutake kuliyah neng Unmuh (Universitas Muhammadiyah) Malang lan kudu mondhok. Ewadene ora nglunturake anggone padha ngrajut tresna. Najan ora bisa saben-saben ketemu, ning anggone telpun-telpunan ora tau gothang. Mangkono nganti mlaku rong taun luwih. Eman, kuliyahe Witono ora bisa tutug lan kapeksa mothol nalika ngancik semester lima. Awit Pak Sarjono –Bapake Witono kang makarya minangka penjaga SD kang sasuwene iki ngragadi, kudu pension. Dhuwit pension sing cacahe ora sepira mung cukup kanggo urip sedina-dina. Sauntara Bu Sarjono ora nyambut gawe. Witono banjur ilkhtiyar golek gaweyan. Untung bisa ketampa ing Pabrik Rokok Retjo Penthung ing Kuthane. (ISAB, 2015: 2-3)

Cuplikan ing ndhuwur iku mau bisa dimangerteni yen anggone Witono kepengin ndang rabi karo Srining iku gedhe banget. Amarga mari dheweke ora bisa nutug anggone kuliyah, dheweke langsung golek penggaweyan. Sawise dheweke oleh penggaweyan lan rumangsa dheweke wis mapan, banjur dheweke nglamar Srining.  Nanging anggone bebojowan kuwi mesthi ana coba kang kang ora dinyana-nyana yaiku Witono kudu diPHK saka pabrik rokok amarga pabrik rokok Retjo Penthung bangkrut lan kudu mehaka kabeh pegawene. Andharan kaebut bisa kadeleng saka cuplikan ing ngisor iki:

“Banjur tekane musibah sing sasat tanpa angkan-angkan. Embuh kepriye kawitane, pemasarane produk rokok Retjo Penthung mudhun drastic. Pehak management wis mbudidaya nyandhet, ning sajak ora kasil. Wusana pabrik rokok paling tuwa lan klebu gedhe ing Tulungagung iku bangkrut. Meh kabeh karyawane di PHK, klebu si Witono.(ISAB, 2015: 4)

Saka andharan ing ndhuwur iku mau bisa dimangerteni yen Witono kudu kepehaka saka gaweyane amarga pabrik rokok anggone dheweke nyambut gawe bangkrut lan kudu mehaka kabeh karyawane. Sawise kePHK Witono wis ngupaya kanggo golek penggaweyan liya nanging durung oleh. Banjur Srining duweni panemu sing kepengin melu nyambut gawe. Banjur dheweke nyoba ngleboke lamaran ana ing supermarket kumenyar. Andharan kuwi mau bisa kadeleng kaya ing cuplikan ning ngisor iki:

“Tenan, sesuke Srining sida nglamar. Jebul tanpa prosedur sing ndakik-ndakik, langsung ditampa. Dina iku uga entuk kain seragam lan awal sasi ngarep wis bisa wiwit nyambut gawe. Hlo, kok le gampang.” (ISAB, 2015: 5)

Cuplikan ing ndhuwur iku mau nuduhake yen Srining langsung nglamar gaweyan kasebut lan pranyata tanpa sarat sing ndakik-ndakik lan dheweke langsung ketampa. Awal sasi ngarep dheweke uga bisa langsung kerja lan Srining langsung oleh kain seragam minangka kanggo seragam nyambut gawe.

Sawise srining kerja ana ing supermarket kasebut, uripe banjur bisa mulai tumata sithik mbaka sithik. Andharan kuwi mau bisa kadeleng kaya ing cuplikan ning ngisor iki:

“.....Ora rinasa sewelas sasi wis kliwat. Panguripane Witono lan Srining sansaya temata. Malah banjur bisa dandan-dandan omah lan tuku prabot sing durung diduweni. Kredhite sepedha montor sing isih kurang telung sasi dilunasi. Panggonane Srining bangsane gelang kalung katon mompyor. Iku sawise Srining munggah drajate saka bageyan administrasi pindhah dadi sekretaris pribadhi.” (ISAB, 2015: 6)

Saka cuplikan kasebut bisa dimangerteni yen uripe Srining lan Witono bisa tumata maneh jalaran Srining nyambut gawe ana ing supermarket. Saka asile Srining lan asil bayarane Witono minangka mung dadi kuli bangunan, bisa njangkepi apa sing dadi tanggungane lan uga bisa dandan-dandan lan tuku prabot sing sadurunge durung diduweni. Kuwi minangka Srining sing wiwitan mung kerja neng bageyan administrasi banjur dipindhah dadi sekretaris pribadhi sing bayare luwih gedhe. Teka iku kabeh uripe Sring lan Witono mulai tumata maneh.

2) Tahap Tengah Kang Ngandharake Konflik-Konflik

Ing tahap tengah iki konflik wis anal an klimaks. Andharane kaya kaya mangkene: Sawise Srining kaangkat dadi sekretaris pribadhi, dhuwit kaya mili sing diolehi denin Srining. Cacah bonus sing luwih akeh saka gaji pokoke lan nganti Srining kuwi oleh mobil anyar saka Pak Beny Bramntya minangka bose. Sawise Srining wis duweni apa sing dadi kepenginane dheweke banjur tumindak amoral marang Witono sing mung nyambut gawe dadi kuli bangunan. Srining wis kumawani nggetak Witono, wis ora bisa ngajeni kalungguhane Witono minangka kepala kulawarga. Witono kaya-kaya wis kaya sopir pribadhine Srining lan kaya budhake Srining. Andharan kuwi mau bisa kadeleng ana ing cuplikan cuplikan ning ngisor iki:

“…..Utegmu ki pancen dhedhel kok, Mas! Ket maeng dikandhani sing ngati-ati panggah ae! Karo neh matamu ki kok deleh neng ndi nganti ra ruh eneng montor muncul ka gang!”(ISAB, 2015:15)

Saka cuplikan iku mau bisa dimangerteni yen Srining wis wani nggetak sing lanang. Deweke wis rumangsa duwe asil kerja sing luwih akeh tinimbang Witono. Sing jenenge wong sabar kuwi mesthi ana watese, Witono nduweni pamikiran yen olehing asil kerjane Srining iku gara-gara bose iku seneng utawa tuwuh katresnan marang Srining. Ing kasunyatan sing jenenge skeretaris pribadhi iku mesthi nduweni hubungan spesial klawan bose. Mula saka kuwi Witono duwe pangangen-angen yen Srining wis tumindak sedheng karo bose. Dumadakan apa sing dadi pamikirane Witono iku kawujud, Srining pancen tumindak sedheng karo Beny Bramantya. Masiya wiwitan mung krana kapeksan amerga dipeksa dening Beny Bramantya, nanging sawise iku wong sakloron iku wis biyasa nindakake kadurakan ora mung ana njero ruwang kantor, nanging uga neng hotel-hotel kang ana ing Tulungagung. Kaya kang diandharake cuplikan ing ngisor iki:

“....Rasah digetuni! Kedadeyan ngene iki wis lumrah antarane direktur karo secretaries. Ning aja kok kira mung mburu seneng thok. Aku siyap kurban kanggo kowe. Butuh apa, bakal tak turuti waton aku bisa. Sing paling penting, kowe kudu pinter main sandhiwara ning ngarepe bojomu. Pokoke kenaa iwake aja nganti butheg banyune! Pangrimuk lan krenahe Beny Bramantya sawise kadurakan iku dumadi. Wektu iku Srining nangis mingseg-mingseg. Arepa kepriye bae dheweke ngrasa getun. Kalungguhan kadidene wanita sesomahan kang becik wis oncat saka anggane. Kena dibatang ing wektu-wektu candhake kadurakan kaya kang dumadi esuk iku bola-bali dumadi. Manggone ora ajeg, ning sing paling kerep neng hotel. Srining dhewe rumangsa ora bisa budi maneh. Dheweke kepeksa kudu nuruti kekarepane sang menejer! Rahayune, Bramantya ora lirwa ing janji. Ing saben sasi kejaba gaji resmi, Srining ajeg nampa bonus saka Bramantya. Kahan iku ndadekake uripe Srining mubra-mubru. Paling pungkasan antuk bebungah awujud mobil avanza kaya kacarita ing ngarep.” (ISAB, 2015: 37)

Saka andharan iku mau bisa dimangerteni yen kabeh asiling Srining nyambut gawe iku olehe saka bonus pribadhine Srining saka Beny Bramantya amarga Srining wis bisa nuruti nepsune Beny Bramanty, nganti nglakoni tindak kadurakan. Kamangka Srining iku wis duwe bojo lan Beny Bramantya iku uga wis duwe bojo. Sakawit kuwi tumindake Srining marang Witono luwih nemen, nganti sabare Witono iku wus entek lan nganti putung atine. Kaya kang ana ing andharan iki:

“.....Aku ora becus nyetir! Iki mobil larang. Nek nganti rusak ra kuwat ngijoli! Nyoh, iki kontake, setirana dhewe! Witono nguncalake kunci kontak neng pangkone Srining, nuli mbukak lawang sopiran banjur anjlog.”(ISAB, 2015: 16)

Saka cuplikan ing ndhuwur iku mau bisa dimangerteni yen jenenge wong sabar iku mesthi ana watesane. Nalika kuwi Witono wis entek sabare lan wis ora kuwat ngrungoke gunemane Srining banjur dheweke kepeksa ninggal Srining ana ing pinggir dalan, lan Witono langsung nyegat bis banjur bali dhewe ana ing Tulungagung. Sawise kuwi Srining tansah bingung karepe dhewe amarga dheweke ora bisa nyetir mobil dhewe lan kahanan ing pinggir dalan iku sepi, apa maneh ing tengah alas. Dheweke nyoba ngubungi Beny Bramantya njaluk pitulungan. Nanging sadurunge sopir pribadhine Beny Bramantya budhal dumadakan ana sing nawani jasa sopir kanggo ngeterake Srining bali ana ing Tulungagung. Pawongan kasebut kang aran Mat Pleki lan Dul Kuwuk. Banjur Srining gelem diterake Mat Pleki gawe bali ing Tulungagung, banjur dheweke ngubungi Beny Bramantya menawa dheweke ora sida mbutuhake sopir amarga dheweke wis nyewa sopir kanggo bali neng Tulungagung. Sawise Mat Pleki nggelak mobile ana ing tengah dalan, Mat Pleki mampir ana apotek, banjur Srining sambat luwe lan mampir ana dhaerah Brongkos. Neng kana pancen akeh bakul panganan lan oleh-oleh. Mat Pleki ngejak Srining mlebu ana ing salah sawijing warung langgane. Ana ing warung iku Srining nunut ana ing jedhing, banjur Mat Pleki menehi obat turu ana ngombene Srining. Sawise mangan ning warung, banjur nglanjutake maneh kanggo bali neng Tulungagung. Ana ing dalan iku Srining dumadakan ora kuwat nyangga ngantuk lan akhire ambrug ana ing jog kiwa. Kedadeyan iki gawe bungahe Mat Pleki, banjur Srining digawa mlebu neng tengah-tengah alas. Ora let suwe Dul Kuwuk uga teka ing papan panggonan kasebut. Banjur Srining dirudapeksa lan dirampog banda donyane lan mobile. Kaya kang ana ing cuplikan iki:

“....Ya iki sing diarani cilaka mencit, wis ditinggal mutung bojo, isih kerampog najab njero! Sakala kuwi tangise Srining kutah maneh. Tangis kelara-lara.”(ISAB, 2015: 50)

Saka cuplikan ning ndhuwur kuwi mau bisa dimangerteni yen nalika dheweke ora sadhar dhiri, dheweke wis karudapeksa dening Mat Pleki lan Dul Kuwuk lan kelangan bandha ndoyan, mobile uga melu karampog. Sawise kedadeyan kuwi dheweke bali ana ing Tulungagung kanthi dhuwit tinggalane Mat Pleki, dumadakan Witono wis ora ana maneh ing omah. Witono ninggal layang yen dheweke lunga menyang Malaysia lan rumangsa ora becus dadi bojone Srining. Kontan atine kaya diiris-iris. Kaya sing ana ing cuplikan ning ngisor iki:

“....Mangkono genepe isine layange Witono marang Srining. Maca layang kasebut kontan tangise Srining kutah. Atine banget sumedhot lan sumendhal. Hla ya arepe kepriyea bae, Witono iku bojone. Bojo jaka rara lan pilihane dhewe. Mara-mara saiki ninggal dheweke. Embuh nganti kapan.” (ISAB, 2015: 72)

Saka cuplikan ing ndhuwur kuwi mau bisa dimangerteni yen Witono kepeksa lunga amarga wis ora kajen minangka dadi bojone Srining. Ana ing kono Srining rumangsa getun wis tumindak kaya mangkono marang Witono. Sawise kedadeyan kuwi, Srining banjur mlebu kantor maneh. Ora nyana yen dheweke kuwi ngandhut, nanging dheweke ora yakin yen kuwi anake Witono, mula dheweke jaluk tanggung jawabe Beny Bramantya minangka dheweke wis nglakoni tindak kadurakan karo Beny Bramantya. Kaya cuplikan ing ngisor iki:

“.....Ning anu, Pak.... ingkang kula kandhut menika sanes wijinipun Mas Witono. Menika wijinipun Bapak.” (ISAB, 2015: 90)

Saka cuplikan kasebut Srining nyoba blaka marang Beny Bramantya, nanging Beny Bramantya selak amarga dheweke wis ora bisa nduweni anak maneh. Bubar kedadeyan iku malah Srining dipecat karo Beny Bramantya, kaya ing cuplikan ning ngisor iki:

“....Gawanen menyang bendhahara kantor! Kowe bisa njupuk gajimu sasi iki. Bubar kuwi bisa langsung mulih. Lan wiwit sesuk ora usah mlebu!”(ISAB, 2015: 92)

Saka andharan kasebut Srining dipecat saka gaweyane, amarga Beny Bramantya rumangsa ora seneng karo sipate Srining sing dikira mung apus-apus.

3) Tahap Kang Pungkasan

Mulih saka Malaysia, Witono langsung njujug omahe ing Puri Nirmala, nanging sing manggoni wis dudu Srining maneh, jalaran Srining wis bali ana ing omahe wong tuwane ing Desa Wajak Kidul. Ngerti Srining wis ora neng kono, Witono langsung njujug ana ing omahe mara tuwane neng Wajak Kidul. Teka kono dheweke meruhi yen Srining saiki wis buka usaha dhewe sapungkure ditinggal lunga ana ing Malaysia. Bubar sakloron kuwi kepethuk, banjur sakloron kuwi padha asok kaluputan kabeh. Kaya sing ana ing cuplikan iki:

“.....Lan kaya janjine, Srining uga banjur crita. Kabeh lelakone disuntak. Kawiwitan saka tumindak nalisire kadidene wadon sesomahan nalika dadi sekretaris pribadine Pak Beny Bramantya. Kasambung lelakon ireng diprawasa durjana nganti ngandheg, dipecat saka Kumenyar wusana pindhah omah lan banjur bukak warung. Sing pungkasan dadi urusan pulisi. Kabeh mau dicritakake sok goglok ora ketang anggone crita karo crososan eluhe. Witono sing ngrungoke katon trenyuh. Wong lanang iku uga ora kuwawa ngempet wetune eluhe.” (ISAB, 2015: 165)

Saka andhara ing ndhuwur iku mau Srining wis asok kaluputan lan crita kabeh apa sing dilakoni marang Witono. Witono uga saguh ngrungokake nanging ya ora kuwawa anggone ngempet trenyuhe atine. Ing wektu kuwi, Witono uga asok kaluputan marang Srining. Kaya cuplikan ing ngisor iki:

“....Ora, Sri. Kepriyea ae kowe tetep bojoku. Kanggoku ora ana bedane Srining sing biyen apa saiki. Malah kudune sing prelu nganteb ki aku. Apa kowe isih gelem dadi bojoku? Awit aku wong lanang sing degsiya. Anane kowe nganti kapules lelakon ala, ya jalaran saka kaluputanku sing egois kathik ora jegos nyukupi kabutuhane wong omah-omah.” (ISAB, 2015: 165-166)

Saka andharan iku mau bisa dimangerteni yen Witono uga asok kaluputane marang Srining. Amarga dheweke wis tumindak degsiya marang Srining lan kejaba iku dheweke uga rumangsa ora bisa nyukupi kabutuhane kulawargane.

Alur sing wis diandharake iku nggambarake sawijining kedadeyan adhedhasar urutan wektu. Senadyan ing novel iku kedadeyane dicritakake kanthi cara alur maju mundur. Tegese kedadeyan-kedadeyan ing novel ISAB kadhang kala nyritakake lelakon kang kawuri banjur diterusake kedadeyan-kedadeyan sateruse.

2. Proses Dumadine Novel

Tintingan struktural genetik kejaba ngrembug struktur crita uga ngrembug proses lan lingkungan sosial dumadine novel. Dumadine novel ora bisa uwal saka lingkungan novel kasebut diripta. Novel ISAB kang diripta dening Tiwiek SA kang manggon ana ing Tulungagung uga diperbawani dening lingkungan sosiale panggonan dumadine novel uga lingkungan sosial pangriptane. Kejaba iku uga kaprabawan saka pengalaman pribadhine pangripta. Perangan kasebut bakal diandharake ing ngisor iki:

a. Lingkungan Sosial Pangripta

Tiwiek SA kang nduweni jeneng asli Suwignyo Adi nalika cilikane manggon ana ing dhusun kedungdawa kecamatan Kalidawir Tulungagung. Kawit cilik piyambake urip ana ing kono. Minangka pribadhi dheweke ora bisa uwal saka lingkungan sosiale. Lingkungan sosial Tiwiek SA minangka sawijining pangripta utawa sastrawan nduweni gegayutan langsung utawa ora langsung mangaribawani tumprap karya sastra kang diripta.

Ing novel ISAB iki lingkungan sosiale Tiwiek SA pranyata nduweni pangaribawa kang gedhe, amarga saka pengalaman uripe ing lingkungan sosial lan kedadeyan-kedadeyan kang dialami dening Tiwiek SA dhewe. Kaya kang diaturake dening Tiwiek SA nalika wawancara, kacuplik ing ngisor iki:

“Sastra itu menggambarkan masyarakat kang satenane, nanging uga ana sing menolak tidak betul kalau cerita fiksi itu menggambarkan suatu masyarakat. Tuladhane upamane, ana bab-bab sing ora isa diangkat dadi fiksi, senadyan to ning masyarakat iku terjadi. Upamane kaya saiki kan akeh kerusakan moral, enek bapak kwalon merkosa anak kwalon, utawa ana bapak kandhung ngetengi anake. Kuwi ada kan dalam kenyataan, bisa terjadi tapi upama diangkat ning crita fiksi iku kan ndak benar, manut etika dan logika ndak mungkin bapak ngetengi anake, hla kuwi kan yen penggambaran masyarakat ora bener, nanging cilik gedhe iku nggambarake keadaan masyarakat.” (Tiwiek, 22 Juni 2016)

Saka andharan kasebut, bisa dimangerteni yen pancen kahanan masyarakat lan kedadeyan-kedadeyan ing masyarakat nduweni daya pangaribawa tumprap asil reriptan sastra. Ing novel ISAB Tiwiek SA uga nyritakake kedadeyan-kedadeyan kang ana ing masyarakat, kaya dene tumindak sedheng kang ditindakake paraga Srining sajrone novel ISAB. Kejaba iku saka cuplikan iku, Tiwiek SA uga njlentrehake kaya ing ngisor iki:

“Orao banyak nanging umume berangkat diilhami dari keadaan atau kenyataan di masyarakat dengan catatan hal-hal yang tidak masuk logika ora tak lebokne. Upamane kuwi mau, ngapa kok aku, temaku akeh-akeh cah wedok dadi buruh ditengi dan sebagainya karena lingkungan masyarakat saya, kaya kang tak critakne kuwi mau, secara umum masyarakat Tulungagung kan sangat berhasil dalam bidang TKW/TKI, khususe Kalidawir lebih khusus lagi daerah-daerahku biyen, sadurunge aku kan manggon ing kedung dawa.” (Tiwiek, 22 Juni 2016)

Saka cuplikan kasebut cetha yen pancen crita novel ISAB iki banget dipangaribawani dening kahanan sosiale pangripta yaiku Tiwiek SA iku. Tulungagung pancen nyata kawentar yen para wargane akeh kang nindakake pegaweyan dadi TKI lan uga wong wadon ing kono akeh kang uga melu nyambut gawe. Kejaba iku kedadean-kedadean kang ana ing jaman saiki akeh tumindak-tumindak duraka kang dilakoni dening masyarakat. Mula saka iku Tiwiek SA uga duweni pamikir lan imajinasi kanggo nyritakake crita kasebut kang dadi novel ISAB iki.

Ing Tulungagung miturut Tiwiek SA akeh para wargane kang duweni penggaweyan dadi TKI. Pranyatan pancen akeh wong Tulungagung kang lunga menyang luwar negri saperlu nyambut gawe ing kono. Kanthi kahanan kang kaya mangkono tuwuh sawernane masalah-masalah kang kudu diadhepi. Kang sejatine wong kang nyambut gawe ana ing luwar negri iku kepengin dheweke bisa nambahi pengasilane. Wong kang rumangsa kangelan golek penggaweyan ana ing Tulungagung kepeksa budhal menyang luwar negri. Kejaba mung golek penggaweyan, para warga kang budhal dadi TKI duweni pepenginan rejeki kang akeh, lan bisa mulyakake kulawargane. Penganggep yen ing luwar negri iku bisa ngolehake rejeki kang akeh, bayar kang ditampa ing kono luwih akeh tinimbang ing Indonesia.

Anane kahanan para warga kang nyambut gawe dadi TKI iki ana sawernane masalah kang kudu diadhepi. Kaya dene, kulawarga kang ditinggal ing omah. Lumrahe wong kang nyambut gawe ing luwar negri mulih menyang omahe ora bisa sewulan pisan, nanging bisa taunan lagi bisa mulih. Perangan iki ndadekake owah-owahan ing kulawargane. Anak kang ditinggal kudune bisa oleh panggulawenthahan saka wong tuwane loro kepeksa mung oleh saka salah siji wong tuwane. Yen sg ditinggal sing wadon ing omah, mesthi wae bakal karepotan kanggo ngurusi omahe yen dhewekan apa maneh ditinggali anak. Mesthi wae bakal karepotan.

Kejaba saka perangan kulawarga kasebut, ing lingkungan sosiale uga bisa mangaribawani. Kaya wong wadon kang ditinggal ig omah dhewe, kanggone wong lanang liya kang duweni tumindak ala bakal ngrindhik wong wadon kang ditinggal sing lanang ing luwar negri iku. Yen wong wadon kang imane tipis mesthi wae bakal wani tumindak ala lan nerak wewalere minangka wong bebojowan. Saliyane iku, yen TKW ing luwar negri, kaya kang akeh diwartakake ing tipi utawa ariwarti, akeh para TKW kang dadi korban saka kadurjanane juragane, ana TKW kang diprawasa, disiksa malah kepara ana kang nganti tekan pati. Wis akeh kedadean-kedadean kang kaya mangkono, mula butuh kawigaten kang mligi tumprap kahanan para warga kang dadi TKI utawa TKW iki. Kanggone Tiwiek SA kahanan kaya mangkene iki bisa dadi inspirasi kanggo nulis sawijining kasusastran, amarga pancen kahanan kaya mangkene iki dadi masalah ing panguripane manungsa umum.

Kanggo bukti liya kejaba kedadeyan tumindak duraka uga ing lingkungane Tiwiek SA ana sawijining sopir kang nduweni tumindak ora becik kang kaya dicritakake ana ing novel ISAB kang diwenehi jeneng Mat Pleki. Kaya andharan saka Tiwiek SA ing ngisor iki:

“Lingkunganku kuwi ya ana sopir yo nakal ngono kuwi yo seneng main, seneng medok, hla iki kan karena dipengaruhi keadaan lingkungan, kenyataan di lingkungan ngono kuwi, kan bisa digunakne kangge anu, dan masuk akal kan, hla upama sing nulungi kuwi bangsane guru, utawa ustad ngono kan ndak masuk akal tapi kan sopir pojokan kan akeh…”(Tiwiek, 22 Juni 2016)

Saka kahanan kang ana ing lingkungane Tiwiek SA iku kang ndadekake sumber pamikir kanggo nyritakake crita ing novel ISAB. Kahanan-kahanan kang ana ing lingkungan duweni pangaribawa langsung tumprap asil reriptan sastra kasebut. Pangripta novel ISAB kang manggon ana ing Tulungagung lan ngalami kedadeyan-kedadeyan ing lingkungane cetha mangaribawani kanthi langsung tumprap asil kasusastran kang diripta utamane novel ISAB iki.

b. Pengalaman Pribadhi Pangripta

Tiwiek SA minangka pangripta kang ngripta sawijining karya sastra duweni pengalaman pribadhi kang bisa mangaribawani tumprap asil karya sastrane. Pengalaman–pengalaman kang dilakoni dening pangripta dirembakakake dening pangripta kanthi pamikirane banjur dicritakake sajroning novel ISAB. Kedadeyan-kedadeyan kawuri disambungake klawan kedadeyan kang ana ing kasunyatan saiki. Pangripta uga njlentrehake yen isine crita ing novel ISAB iku ora luput saka kasunyatan lan pamikire pangripta. Kaya cuplikan wawancara ing ngisor iki:

“.....Ngene mas, sampeyan rakya ngerti dhewe nalika semana pabrik rokok Retjo Penthung kuwi rakya misuwur ta. Kae elingku watara taun 90an para pegawene bisa sukses kabeh Mas. Akeh sing nganti bisa nduwe roda papat. Nanging ra let suwe pabrik rokok kae kan dadi bangkrut? Perkarane apa jane aku ya ora weruh. Lha saka kuwi aku nduweni pikiran sawise wong-wong sing nyambut gawe neng pabrik rokok kuwi dipehaka banjur padha kerja apa? Rak dha bingung ta. Nah kuwi sing dadi mula bukane critaku kuwi. Gek aku dhewe ya urip neng Tulungagung dadi sithik akeh ya weruh. (Tiwiek, 22 Juni 2016)

Saka andharan iku mau bisa dimangerteni yen pangripta nyritakake isine novel lumantar saka kedadeyan-kedadeyan kang ana ing kasunyatan anan ing dhaerahe dhewe. Kejaba iku kembangan-kembangan crita ing novel ISAB iku ditambahi dening pamikir lan imajinasine pangripta. Kaya dene asal-usule Witono kang dicritakake yen dheweke medhot kuliyah amarga bapake wis ora ana ragad kanggo mbiayani kuliyahe. Amarga bapake wis kudu pensiun  anggone nyambut gawe.

Tujuwan Tiwiek SA ngripta novel iki ora kepengin para masyarakat ngetutake karo apa kang dikarepake, nanging kedadeyan ing masyarakat kang ndadekake krenteg kanggo ngripta novel ISAB iki. Iki kabukten saka wawancara marang Tiwiek SA kang ngandharake kaya ing ngisor iki:

“Aku gawe crita iki dengan harapan masyarakat, bisa mengikuti ini endak, justru karena apa yang terjadi di masyarakat itu sangat mengilhami, terus sebagai pengarang kan mempunyai kewenangan untuk mengembangkan supaya crita kuwi apik” (Tiwiek, 22 Juni 2016)

Cuplikan wawancara kasebut njlentrehake yen tuwuhing crita novel iki diilhami utawa tuwuh krenteg saka anane kedadeyan-kedadeyan kang ana ing masyarakat. Pangripta dhewe uga sadhar yen dheweke nduweni hak kanggo ngrembakake kedadeyan kasebut supaya bisa dadi crita kang becik lan narik kawigaten wong kang maca. Dadi saka cuplikan wawancara kasebut tujuwan pangripta nulis novel ISAB mung nggambarake kahanan kang ana ing masyarakat. Senadyan nggambarake kahanan ing masyarakat pangripta uga nambahi crita kanthi imajinasine.

Proses kreatif pangripta minangka proses imajinasi lan pamikire pangripta kanggo ngrembakake crita supaya crita kasebut bisa dadi apik lan nengsemake. Imajinasi utawa daya kreatif pangripta minangka sawijining kekuwatan pangripta kanggo nguripake sawijining crita. Daya imajinasi utawa kreatif iki duweni pangaribawa kang gedhe tumprap asil kasusastrane.

Tiwiek SA sajrone ngripta novel ISAB kejaba oleh inspirasi saka kedadeyan ing masyarakat nanging uga saka daya imajinasine utawa proses kreatif iku mau. Piyambake nalika wawancara uga njlentrehake kepriye anggone nggunakake proses kretif iki, kaya kang dicuplik ing ngisor iki:

“Nyapo kok alas Brongkos, ora alas-alas liyane, merga aku iki ben sasi rutin nyang  Malang merga anakku sing nomer loro manggon ana ing Malang kaya-kaya aku duwe kewajiban tilik putu ning Malang. Hla akhire dalan sing tak liwati kuwi tak apali merga dalan sing tak liwati. Kan enek to kuwi ngliwati alas Brongkos nyapo kok ora alas-alas liyane merga setting kan ko Tulungagung nyang Malang, hla sepanjang perjalanan yo ngliwati kuwi…

Halah yo kapinujon ning Tulungagung sing pantes, ning jane lak genah gak enek to ning kono kuwi Toko swalayan Kumenyar iku. Yo gawe pantes-pantesan. Padahal aku dunia toko swalayan aku ora pati paham, apa bener swalayan kuwi jero kuwi enek  kantore piye aku ora ngerti aku” (Tiwiek, 22 Juni 2016)

Saka cuplikan kasebut cetha yen pangripta sajrone ngripta novel ISAB iki nggunakake proses kreatif utawa daya imajinasine. Setting utawa latar panggonan kang digunakake mung miturut pengalamane dhewe kang dialami ing uripe. Panggonan endi wae kang nate diliwati iku kang dadi setting panggonan sajrone critane iku. Saben-saben panggonan iku digatekake lan bisa nuwuhake daya imajinasi kanggo ndadeakake critane luwih narik lan nengsemake. Kejaba saka panggonan kang diliwati iku uga ana sawernane panggonan kang digunakake mung kanggo pantesan wae. Kaya dene panggonan supermarket ing Tulungagung, murih pantes panggonan iku dicritakake manggon ana ing cedhak terminal kang minangka panggonan kang strategis kanggo manggone toko gedhe.

Tiwiek SA kejaba pancen saka anggone ngripta novel iki kanthi oleh inspirasi saka kedadean ing masyarakat lan ditambahi daya imajinasi utawa proses kreatif kasebut. Lumantar setting kang digunakake ing crita kasebut bisa nuduhake kaya ngapa anggone dheweke nggunakake proses kreatife kang uga nggunakake tetimbangan logis utawa klebu ing ngakal. Kaya ing setting ing novel ISAB iki nggunakake setting panggonan sadawa Tulungagung nganti tekan Malang. Kahanan-kahanan ing sakiwa tengene dalan iku uga digambarake ing novel ISAB iku. Kanggo tuladha, ing wewengkon Tulungagung menyang Malang akeh warung kang nyedhiakake panganan prasmanan utawa njupuk dhewe. Mula anggone usaha Srining sawise bali mulih mbuka usaha warung mangan imbuh dhewe.

Kejaba setting kang digunakake ing crita novel ISAB kasebut uga ana paraga lan pamargane utawa watake kang digambarake kaya kahanan masyarakat kang ana ing kasunyatan. Tiwiek SA uga ngandharake yen jeneng kang digunakake uga dislaraske klawan watak kang disandhang dening paragane. Kaya dene paraga Witono kang duweni watak minangka wong lanang kang ora pengkuh lan ora pati duweni kategesan. Tuladha liya paraga Bramantya, kanthi jeneng kasebut yen dirasakake pawongan iku duweni awak kang bregas lan duweni kalungguhan kang dhuwur, mula dheweke dipanggonake dadi direktur.

Proses dumadine novel ISAB iki ora bisa uwal saka kedadean-kedadean ing kasunyatan kang dialami dening pangripta. Utawa minangka pengalaman kang nate dialami dening pangripta. Kejaba kedadeyan ing kasunyatan kasebut ditambahi kanthi daya imajinasi utawa proses kreatif saka pangripta dhewe kang bisa ndadekake crita kasebut dadi apik lan nengsemake. Senadyan nggunakake proses kreatif lan daya imajinasi nanging isih tetep ditimbang kanthi bisa mlebu ngakal. Ora mung ngaya wara tanpa bisa dipertanggungjawabake ing kedadean nyata. Tiwiek SA uga nggunakake kaweruh kang diduweni.

c. Pamawase Pangripta
Kasusastran minangka asil saka sawijining proses reriptan. Maneka warna cara kang digunakake kanggo ngripta sawijining karya sastra. Kaya dene ing novel ISAB iki Tiwiek SA duweni cara dhewe kanggo bisa ngasilake novel kasebut. Pangripta nyritakake isine novel adhedhasar pengalaman pribadhi lan kedadeyan ing sakiwa tengene. Kaya kang wis diandharake ing dhuwur yen inspirasi saka crita novel iki akeh kang saka lingkungan lan kedadeyan-kedadeyan kang dialami dening Tiwiek SA minangka pangripta.

Kawiwitan saka anane kulawarga kang penggaweyane sing lanang dadi pegawai pabrik rokok ing Tulungagung. Watara taun 90an pabrik rokok Retjo Penthung iku pancen gedhe lan misuwur. Miturut pangripta nalika semana pancen akeh para pegawai pabrik rokok iku bisa urip sukses lan mulya. Kedadeyan iku kerekam kanthi cetha dening pangripta. Mula saka kuwi crita sajrone novel ISAB uga nggambarake kahanan kang dialami dening pangripta.

Ing kasunyatan pabrik rokok iku bangkrut nganti pabrik kasebut tutup lan kepeksa mehaka para pegawene. Ana ing kedadeyan iku Witono minangka paraga ing novel ISAB uga katut dipehaka saka pabrik rokok kasebut. Kedadeyan sabanjure paraga Witono angel anggone golek gaweyan. Miturut pangripta kedadeyan iku nyata anane yen para pegawe pabrik rokok sawise dipehaka iku padha angel golek penggaweyan liyane. Ing Tulungagung kang minangka kutha sing wiwit ngrembaka, uga wiwit buka supermarket-supermarket sing luwih nggampangake uwong blanja saliyane ing pasar tradisiyonal. Supermarket-supermarket kasebut uga akeh mbutuhake pegawe-pegawe anyar. Nanging ana ing kene luwih akeh sing dibutuhke yaiku wong wadon. amarga dipanggonake ana ing pramusaji utawa pelayan toko, bageyan kasir, administrasi lan uga sekretaris pribadhi bose. Mula saka kuwi akeh mbutuhake karyawan wong wadon. Saka kahanan kasebut pangripta nduweni daya imajinasi paraga ing novel ISAB utamane kulawargane Witono kang dadi paraga utama banjur dilebokake critane dadi pegawe supermarket. Crita kasebut uga diwiwiti saka kepriye anggone Srining oleh informasi anane lowongan penggaweyan ing supermarket kasebut nganti dheweke bisa dadi pegawe ing supermarket kasebut.

Pangripta minangka wong kang nggambarake kedadean ing kasunyatan dadi sawijining karya kang utuh duweni pamawas pribadhi. Adhedhasar pamawase pangripta, ana pesen lan piwulang kang kaandharake, yaiku:

1) Urip iku Kebak Kanugrahan lan Godha Rencana

Uripe manungsa bisa nemoni sawernane kedadean lan kahanan kang dialami. Uripe manungsa kasebut bisa nemoni kabegjan nanging uga akeh godha rencana kang ndadekake urip iku kacilakan. Tiwiek SA kang minangka pangripta kasusastran lumantar karyane kang awujud novel kanthi irah-irahan Ing Satengahing Alas Brongkos njlentrehake babagan pesen sajrone crita novel kasebut. Ing sajrone novel diandharake kaya dene uripe Witono lan Srining kang mbangun bale wisma bebarengan ngalami sawernane kedadean-kedadean ing panguripane. Kedadean kasebut bisa arupa kanugrahan lan uga nemahi godha rencana kang gedhe. Saka wawancara dilakoni dening panliti, pangripta njlentrehake ngenani kedadean-kedadean sajrone urip. Perangan iki kaya cuplikan wawancara ing ngisor iki:

“Witono kenek PHK, hla iki kan logika, pancen umume kan ngono. Akhire saben dinane ora bisa nyukupi, akhire sing wedok reka-reka anu to, golek penggaweyan hla kapinujon nyambut gawe oleh papan kang penak, apa maneh amerga ana kesempatan uga duweni rupa apik terus ijazahe cocok karo manejere, akhire ethok-ethok didadekake tudung lan didadekake sekretaris pribadhi……

Ewa semono merga yo ekonomi, keadaan pengaruh yojenenge wong wedok kan gampang tergiyur kedonyan. Pengin duwe gelang, pengin duwe kalung hla sementara karo pak Brame kan terus dingehi harapan-harapan dan sebagainya, terakhir kan diwenehi mobil. Akhirnya maune jejeg bisa doyong. Ibarate watu item, sing atos kaya ngono ketesan banyu setiap hari sekian tahun kemudian kan isa gerong. Semono uga imane manungsa, apa maneh manungsa jaman saiki kan gampang tergiur. (Tiwiek, 22 Juni 2016)

Saka cuplikan wawancara kasebut bisa dimangerteni yen sajrone uripe manungsa akeh bisa nampa sawijining kanugrahan. Kanugrahan kasebut bisa uga ora dinyanan dening manungsa kasebut. Nanging kanugrahan kasebut yen ora ngati-ngati manungsa bisa nemoni kacilakan amerga kena godha rencanane. Pangripta uga paring piwulangan yen sajrone manungsa utamane menungsa jaman saiki akeh kang bisa kena godha rencana utamane babagan bandha donya.

Kahanan ekonomi minangka alasan kang utama manungsa kuwi bisa kegodha marang mabyoring bandha donya. Sekabehane iku duweni akibat utawa dampak saka kedadean kang dilakoni dening manungsa. Ing jaman saiki akeh para manungsa kang bisa goyah imane, senadyan dheweke wis duweni iman, nanging atine bisa goyah yen godhane iku gedhe lan terus-terusan utamane godha kasebut babagan ekonomi. Kahanan kaya mangkene disengkuyung saka cuplikan ing crita novel ISAB kaya ing ngisor iki:

“Kena dibatang, ing wektu-wektu candhake kadurakan kaya kang dumadi esuk iku bola-bali dumadi. Manggone ora ajeg, ning sing paling kerep neng hotel. Srining dhewe rumangsa ora bisa budi maneh. Dheweke kepeksa kudu nuruti kekarepane sang menejer! Rahayune, Bramantya ora lirwa ing janji. Ing saben sasi kejaba gaji resmi, Srining ajeg nampa bonus saka Bramantya. Kahanan iku ndadekake uripe Srining mubra-mubru. Paling pungkasan antuk bebungah awujud mobil avanza kaya kacrita ing ngarep. (ISAB, 2015 : 37)

Saka cuplikan kasebut bisa dimangerteni yen manungsa wani nindakake kadurakan krana kepengin duweni bandha donya. Senadyan ing wiwitan nalika manungsa kasebut nindakake tumindak kang duraka utawa tumindak ala, mesthi dheweke rumangsa getun, wedi utawa bingung, nanging yen dilakoni kanthi terus lan bisa pikantuk marang apa kang dikarepake mula kedadean kasebut malih dadi pakulinan lan wong sing nglakoni dadi kulina. Piwulangan kasebut disengkuyung andharan saka pangripta. Kaya cuplikan iki: 

“Iya bener, sing dingge gambaran neng kene paraga Witono lan Srining. Yen pas begja ora kaya manungsa lan yen pas cilaka ora kaya manungsa.” (Tiwiek SA, 01 Mei 2017)

Saka cuplikan kasebut pangripta negesake yen ing novel ISAB pangripta menehi piwulang urip kebak kanugraqhan lan godha rencana. Neng kono uga dijlentrehne yen paraga Srining lan Witono kang dadi sarana ngudhal piwulang kasebut.

Manungsa sajrone uripe kang mesthi nemoni kanugrahan kang bisa arupa apa wae, ora mung bandha donya, nanging utuhing kulawarga lan katentreman sajrone omah-omah iku uga mujudake kanugrahan. Kejaba kanugrahan kasebut, manungsa uga bakal nemahi godha rencana. Tiwiek SA minangka pangripta ngandharake yen sajrone uripe manungsa kudu kebak pangati-ati. Aja bungah yen lagi kanugrahan lan uga aja susah nalika lagi ketaman. Kabeh kudu bisa diadhepi kanthi ati kang anteng lan kebak panariman.

2) Becik Ketitik Ala Ketara, Aja Cidra Mundhak Cilaka

Unen-unen Becik Ketitik Ala Ketara sajak wis ora dadi barang anyar tumprap wong Jawa. Sekabehane tumindak mesthi bakal ngundhuh asile, yen tumindak kasebut becik wong kang nindakake bakal nemahi kabegjan, dene wong kang nindakake ala bakal nemahi kacilakan. Tiwiek SA sajrone wawancara uga njlentrehake babagan akibat kang ditemoni dening manungsa saka tumindake. Dheweke njlentrehake lumantar crita kang ditulis ing novel ISAB kang isine babagan tumindake manungsa. Iki bisa dideleng saka cuplikan ing ngisor iki:

“ Pak Bram, Mbak. Pak Bram dadi urusan pulisi merga ketangkep teles pinuju nggonjak Atikah. Bojone Atikah ora trima. Njur dilapurake pulisi. Saiki isih ditahan neng Polres.” (ISAB, 2015 : 178)

Saka cuplikan kasebut bisa dimangerteni yen sekabehane tumindak iku mesthi bakal tinemu akibate. Kaya tumindake Bramantya kang dadi juragane Srining, nalika sakawit tumindak culika marag Srining nanging nalika iku durung ana akibat saka tumindake kasebut. Ing pungkasane crita Bramantya pikantuk blai saka tumindake. Bramantya kang tansah nindakake tumindak kang duraka pungkasane ketangkep pulisi merga dheweke dilapurake marang bojone Atikah.

Sekabehane tumindak mesthi bakal nemoni akibate. Kahanan kasebut uga sarujuk klawan unen-unen ngundhuh wohing pakarti. Sajrone crita novele iku tumindak kriminal kang dilakoni dening paraga Mat Pleki, adoh cedhake bakal nemoni paukuman, semono uga tumindak sedheng kang dilakoni dening Srining lan uga Bramantya, sekabehane nemahi paukuman saka tumindak kang dilakoni. Perangan iki kabukti saka cuplikan ing ngisor iki:

“Kabar pungkasan sing ditampa Srining, nyebutake manawa Dul Kuwuk – kanca sakuthane Mat Pleki – wis klakon kecekel. Semono uga tukang tadhah kang sasuwene iki tansah dadi penadhahe mobil utawa sepedha montor asil colongan uga wis kasil dicekel……”.(ISAB, 2015 : 157)

Perangan cuplikan iki nuduhake yen sekabehane tumindak kadurjanan bakal nemai blai. Kaya kang dilakoni dening Dul Kuwuk senadyan mung dheweke iku ngewangi tanpa nindakake tumindak utama, nanging dheweke uga katut nampa akibate. Tumindak ala senadyan mung sethithik tetep wae bakal nemu akibate. Kahanan kaya mangkono iku kaya dene unen-unen sing salah bakal seleh. Dadi tumindak salah iku, adoh cedhake wong kang nindakake bakal nemoni akibate saka tumindake iku. Pangripta uga njlentrehake kaya ing ngisor iki:

“Ya padha karo sapa salah seleh kuwi mau kan meh padha karo becik ketitik ala ketara. Lek sing tumindak becik ya bakal ketitik apike, lan yen tumindak ala dibungkusa kaya apa ya bakal ketara. Kuwi ya mlebu ana ing jerone novelku kuwi.” ( Tiwiek SA, 01 Mei 2017)

Tiwiek SA uga njlentrehake nalika nindakake tumindak ala, ing ati cilike manungsa mesthi ana rasa kuciwa lan getun. Pangripta uga ngandharake yen manungsa iku duweni rasa ati kang becik, mula nalika nglakoni tumindak ala mesthi ana rasa ati kang ora nrimakake. Ing kono pangripta kepengin negesake yen sejatine manungsa kuwi wis mangerteni yen tumindak ala kang dilakoni iku ora becik, nanging merga sawernane kahanan tumindak ala kasebut tetep dilakoni dening paragane. Senadyan kaya mangkono nanging apa wae kang dilakoni dening manungsa bakal nemahi asile.

3) Aja Ketungkul Marang Kalungguhan, Kadonyan lan Kamareman.

Mabyoring kadonyan bisa ndadekake manungsa sulap. Godha kang paling gedhe kang dirasakake dening manungsa yaiku babagan kadonyan. Manungsa kang urip ing ngalam donya iki ora bisa uwal saka babagan kadonyan, nanging manungsa kang uripe nengenake babagan kadonyan bisa ndadekake uripe kepencut lan lali marang paugeran kang bener.

Tiwiek SA minangka pangripta novel ISAB iki jlentrehake yen sajrone urip manungsa iku bisa kasilapan marang kadonyan utamane wong wadon. Wong wadon kang nyambut gawe yen dheweke ora duweni iman lan pamikir kang bener-bener kuwat bisa ndadekake dheweke nglakoni tumindak kang ora becik. Akeh kedadean-kedadean ing ngalam donya iki kang nyritakake tumindake manungsa kang katungkul marang kadonyan. Akeh bocah enom kaya dene bocah sekolah kang kepengin duweni bandha donya nindakake tumindak kang ala kaya dene adol awak, wani ngapusi lan liya-liyane. Saka novel ISAB kang diripta dening Tiwiek SA uga nyritakake babagan kasebut, kabukten saka cuplikan ing ngisor iki:

“Kena dibatang, ing wektu-wektu candhake kadurakan kaya kang dumadi esuk iku bola-bali dumadi. Manggone ora ajeg, ning sing paling kerep neng hotel. Srining dhewe rumangsa ora bisa budi maneh. Dheweke kepeksa kudu nuruti kekarepane sang menejer! Rahayune, Bramantya ora lirwa ing janji. Ing saben sasi kejaba gaji resmi, Srining ajeg nampa bonus saka Bramantya. Kahanan iku ndadekake uripe Srining mubra-mubru. Paling pungkasan antuk bebungah awujud mobil avanza kaya kacrita ing ngarep. (ISAB, 2015 : 37)

Saka cuplikan kasebut tumindak kang dilakoni dening Srining merga katungkul marang kamareman lan kadonyan. Ing omah dheweke ora bisa antuk apa kang diidham-idhamake dening wong wadon, mula dheweke nalika nyambut gawe la nana wong kang bisa menehi luwih wani nerak wewalere minangka sisihane wong lanang. Babagan bandha donya, kalungguhan utawa liyane duweni pangaribawa kang gedhe tumprap tumindake manungsa. Kejaba saka cuplikan ing sajrone novel pangripta uga ngandharake babagan katungkul kalunggan iki. Kabukten kaya cuplikan iki:

“Iki nalika Srining kejlungup kuwi malih lali marang Gusti Allahe, akire bisa nyilakani lan nandang pacoban. Iki ya cocok, utamane iki sing kena sangsi saka ungkapan iki kan Srining.” (Tiwiek SA, 01 Mei 2017)

Saka cuplikan ing ndhuwur pangripta njlentrehake yen paraga-paraga kang ana ing novel ISAB bisa nuduhake piwulangan aja ketungkul marang kalungguhan utawa kadonyan kang tembe mburine bisa nyikakake. Mula saka kuwi manungsa kudu tansah kebak pangati-ati nalikane golek pangupa jiwa.

Kedadean-kedadean liya kang dilakoni dening manungsa kang katungkul marang kalungguhan dilakoni dening para pejabat kang kepengin duweni pangkat kang dhuwur. Para pejabat kasebut wani nindakake wani menehi dhuwit murih dheweke bisa dadi pejabat. Saka kedadean-kedadean iku pangripta menehi piwulang supaya wong urip ing ngalam donya iki bisa luwih ngati-ati marang tumindakake sajrone uripe. Manungsa kudu tansah bisa njejegake atine supaya ora kepencut lan katungkul babagan kadonyan utawa kalungguhan. Kejaba iku manungsa sajrone uripe kudu tansah mbudidaya atine supaya ora nglakoni tumindak kang ala kanggo ngolehake bandha donya. Ati kang sabar lan narima kudu tansah ana ing atine manungsa sajrone nglakoni urip ing ngalam donya.

4) Urip iku Urub

Urip iku urub uga minangka piwulangan saka Kanjeng Sunan Kalijaga. Urip iku urup duweni teges yen sajrone urip iki manungsa kudu bisa menehi manpangat tumprap liyan. Manungsa kang urip ing ngalam donya iki mesthi mbutuhake marang manungsa liyane, nanging manungsa uga bisa nyilakani marang liyan. Mula, sajroning urip kudu bisa migunani marang wong liya.

Lumantar crita ing novel ISAB lan uga asil wawancara pangripta njlentrehake yen sajrone urip iki, manungsa kudu bisa migunani marang liyan. Tumindake manungsa ing jaman saiki kepara akeh kang ndadekake kacilakan lan kadurakan marang liyan. Wis samesthine manungsa iku bisa menehi manpangat tumprap wong liya apa maneh tumprap ngalam donya. Saka crita ing novel ISAB uga ana perangan kang nyritakake perangan iki, bisa dideleng saka cuplikan ing ngisor:

“Atikah, gajege kowe biyen tau nyujanani aku. Yaiku nalika aku didhawuhi dadi secretaries Pak Bram. Kowe rak ngelingake supaya aku ngati-ati. Manut kandhamu, sekretaris pribadhi mono sok disenengi bos-e”. (ISAB, 2015 : 96)

Saka cuplikan kasebut bisa dimangerteni yen kalungguhane manungsa iku kudune bisa menehi manpangat marang liyan. Ngelingake wong liya supaya bisa luwih ngati-ati iku wae wis bisa menehi manpangat marang liyan, mung wae wong sing dielingake bisa percaya apa ora iku gumantung marang pribadhine dhewe. Sajrone urip sosial kang urip bebarengan klawan wong liya, tumindak becik, pitutur becik, lan uga pitulungan marang wong liya iku duweni pangaribawa kang gedhe ing urip bebrayan. Senadyan mung sithik nanging yen diniati tetulung marang liyan mesthi bakal mangaribawani ing panguripane wong sing ditulung lan marang awake dhewe. Ora mung saka cuplikan wae, neng kene pangripta uga nuduhake kaya mangkene ngenani urip iku urub. Kaya cuplikan iki:

“Ya lek dihubungne karo sing ndhuwur kuwi mau ya mlebu. Ya pancen urip kuwi kudu kebak perjuangan lan pengorbanan. Iki isa dihubungne neng crita endinge sing Srining ngakoni salahe. Lan kaya Srining buka warung mangan kuwi wis mertandani yen perjuwangan. Pancen mlebu ukara kuwi nanging ya ora kentel.” (Tiwiek SA, 01 Mei 2017)

Piwulangan urip iku urub kudu bisa digatekake lan dilakoni dening manungsa. Senadyan abot lelakone manungsa kanggo nindakake tumindak becik nanging kudu dilakoni. Iman sajroning ati lan pikirane kudu tansah dijaga lan ditingkatake murih bisa dadi kabecikan ing uripe. Ora ana rugine wong kang seneng tetulung marang liyan amarga wohing kabecikan kasebut ora mung kanggo wong liya nanging uga duweni pangaribawa marang awake dhewe khususe kang dirasakake kemareman ing ati.

5) Datan Serik Lamun Ketaman, Datan Susah Lamun Kelangan.

Tembung datan serik lamun ketaman tegese aja gampang lara nalika nampa sawijining musibah, lan tembung datan susah lamun kelangan kang tegese aja sujana nalika kelangan panduwene. Tetembungan kasebut duweni makna kang jero sajrone panguripan iki. Sejatine saka tetembungan kasebut kang baku yaiku manungsa kudu tansah bisa njaga atine supaya ing atine tansah bisa resik lan suci.

Ing crita novel ISAB anggitane Tiwiek SA uga njlentrehake babagan iki. Tiwiek SA lumantar crita kasebut uga menehi piwulang supaya manungsa iku tansah sabar, aja nganti susah nalika lagi nandang musibah. Kabukten saka pradondi kang dialami dening Srining. Srining kang nandang susah kang gedhe kudu tansah bisa ngadhepi kasunyatan kasebut kanthi ati kang sabar. Perangan iki kabukten saka cuplikan ing ngisor iki:

“Ra ana gunane nggetuni kedadeyan sing wis kadhung klakon. Aku kudu tegar! Aku ra entuk cengeng! Mas Wit minggat ya kareben! Sing genah jangkahku isih dawa. Dina tembeku kang luwih apik kudu isa dak ranggeh! Mangkono osike pikir sing dumeling.”. (ISAB, 2015 : 72)

Saka cuplikan kasebut bisa dimangerteni yen ing panguripane Srining kang lagi nampa musibah, dheweke senadyan lara ati nanging dheweke kudu tansah bisa ngadhepi kedadean iku. Manungsa sajrone uripe mesthi bakal nampa anane musibah ing panguripane, senadyan mangkono manungsa kudu tansah mbudidaya atine supaya ora kelara-lara. Amarga ati minangka punjering panguripane manungsa.

Manungsa sajrone bebrayan nalika nampa musibah bisa wae sesambat marang wong liya, nangig kang bisa ngusadani sejatine yo mung awake dhewe. Cuplikan ing dhuwur uga negesake yen nalikane nampa musibah manungsa bisa kuwat ngadhepi nalika dheweke duweni pamikir yen urip ing ngarep isih dawa, ora bisa mung meneng wae lan nelangsa kanthi terus-terusan mula kudu tansah bisa ngadhepi kedadean iku. Wong kang nduweni rasa mangkono ing atine kepara musibah kang diadhepi mung dianggep coba ang bisa ndadekne dheweke bakal mundhak drajade.

Datan susah lamun kelangan uga kudu digatekake manungsa. Kejaba aja nganti lara ati nalika nampa musibah, nanging uga aja nganti susah nalika manungsa iku kelangan. Ing ngalam donya iki, kabeh kang diduweni manungsa sejatine mung titipan saka Gusti, manungsa mung kapsarahake kanggo nggulawenthah bandha donya kasebut. Nalika manungsa iku mati, sekabehane bandha donya ora bakal digawa, kejaba iku yen bandhane wis dijupuk dening kang Kuwasa manungsa kudu tansah bisa iklas nampa. Pangripta uga ngandharake kaya ing cuplikan iki:

“Neng crita kene kaya pas Srining kelangan kalungguhane amerga tumindak sedeng. Dheweke kelangan harga dhiri, kalungguhane. Ya mlebu wae ana neng critaku.” (Tiwiek SA, 01 Mei 2017)

Tiwiek SA lumantar novel ISAB iki uga menehi piwulang supaya wong iku bisa nampa nalika kelangan. Kaya dialami dening paraga Witono lan Srining, nalika kalorone ing uripe bisa duweni bandha kang akeh, nanging tanpa dinyana bandha kasebut bisa ilang merga kena musibah. Kaya nalika Srining kelangan mobile merga dicolong dheweke tansah bisa ngeklasake. Srining uga bisa nampa yen pancen pikolehe mobil kasebut kanthi cara kang ora apik. Kanthi rasa eklas kasebut pungkasane bisa ndadekake uripe Srining tambah tentrem ora mung tansah nggetuni kelangane iku. Perangan iki kabukten saka cuplikan ing ngisor iki:

“Umpama ketemuwa pisan, aku emoh kanggonan Mas. Barang kuwi entuke kanthi cara maksiyat. Yen aku isih kanggonan barang maksiyat dosaku ora enggal kalong” ujare Srining” (ISAB, 2015 : 174)

Saka cuplikan kasebut bisa dimangerteni yen sejatine manungsa sajrone uripe kudu tansah ekhlas ing babagan bandha donya, murih ing uripe iki ora nandang susah. Pangripta kanthi kedadeyan kang dicritakake iku uga negesake yen wong bisa ngeklasake apa wae ing uripe banjure bisa nemahi urip kang tentrem.

Wong kang bisa ngekhlasake apa wae bakal bisa ngrasakake seneng ing uripe, aja waton ngresula. Yen manungsa iku ngresula terus dheweke ora bakal bisa ngrasakake katentreman amarga tansah nyalahake marang kahanane dhewe. Nanging wong kang bisa ekhlas senadyan kepriye ae kahanan uripe bakalan bisa ngrasakake tentrem amerga dheweke tansah nyendhekake panguripane marang kang Kuwasa.

Penutup

Dudutan

Struktur novel ISAB ngandharake babagan tema, paraga, setting utawa latar lan uga alur. Tema utawa punjering crita kang utama ngandharake babagan kriminalitas. Kriminalitas ing novel ISAB minangka tema mayor akeh prekara sing pinuju ana ing tumindak kriminal lan kurang trep utawa owah saka anger-anggere wong urip ing bebrayan. Tema mayor iki banjur disengkuyung klawan tema minor ing antarane katresnan, panguripan kulawarga, lan tumindak sedheng.

Struktur novel ISAB kejaba tema uga ana ngrembug paraga, setting utawa latar lan alur. Setting ing novel ISAB nggunakake papan panggonan kang ana ing wewengkon Tulungagung nganti Malang. Alur kang digunakake yaiku alur maju mundur utawa campuran kang kawiwitan saka kedadean wiwitan, nuwuhake konflik lan nganti pungkasan kang njlentrehake penyelesaian konflik. Paraga lan pamaragane dicundhukake klawan kahanan wong ing kasunyatan.

Crita sajroning novel ISAB minangka gegambaran kedadeyan ing kasunyatan kang diolah lan ditambahi dening pangripta kapurih dadi crita kang apik lan nengsemake. Kedadeyan-kedadeyan iku ora disengaja dening pangripta, nanging pangripta mung nggambarake kedadeyan kang ana ing masyarakat lan pengalaman pribadhine pangripta. 

Historis utawa proses dumadine novel kaperang dadi loro yaiku lingkungan sosial pangripta lan pamawase pangripta. Lingkungan sosial pangripta duweni sesambungan kang raket marang karya sastra kang diripta. Saka kahanan lingkungan kasebut mangaribawani pangripta nganti dheweke bisa duweni inspirasi kanggo ngripta sawijining karya sastra. Semono uga lingkungan sosial Tiwiek SA kang sajrone ngripta novel ISAB iki uga kaprabawan saka lingkungan sosiale.

Reriptan novel ISAB uga kaprabawan saka pamawase pangripta. Pangripta duweni daya imajinasi lan uga kreatifitas kang bisa ndadekake dumadine crita novel wutuh lan nengsemake. Pangripta uga menehi pesen lan piwulangan lumantar asil reriptane kang arupa novel kasebut. Piwulang kasebut kapisan Urip iku Kebak Kanugrahan lan Godha Rencana, Becik Ketitik Ala Ketara, Aja Cidra Mundhak Cilaka, Aja Ketungkul Marang Kalungguhan, Kadonyan lan Kamareman, Urip iku Urub, Datan Serik Lamun Ketaman, Datan Susah Lamun Kelangan. Kanthi anane piwulangan saka pangripta kasebut ndadekake karya novel iki luwih duweni piguna tumprap para wong kang maca.

Pamaryoga

Novel Ing Satengahing Alas Brongkos iki ngandhut pitutur kang luhur. Problematika lan kedadeyan-kedadeyan kang ana ing novel Ing Satengahing Alas Brongkos bisa kanggo patuladhan marang pamaos kabeh. Nanging uga ana sing ora perlu ditiru kayata bab kriminalitas lan tumindak sedheng. Ana ing kene kebak pitutur yen sejatine wong urip kuwi sapa sing nandur bakale ngundhuh. Pitutur kaya mangkono sejatine asring tinemu ana masyarakat bebrayan. Mula lumantar saka kuwi, novel Ing Satengahing Alas Brongkos iku menehi pangerten marang pamawas supaya luwih bisa milah antarane tumindak sing becik lan tumindak sing ala.

Lumantar panliten iki uga kaajab bisa nyengkuyung pangrembakane sastra ing jagading kasusastran Jawa, mligine kasusastran Jawa Modern. Tumrap pamaos, panliten iki bisaa menehi greget kanggo nglestarikake sastra mligine Sastra Jawa kang saya suwe saya ilang, utawa bisa nambahi reverensi tumrap sapa wae kang maca. Saliyane iku uga muga-muga bisa didadekake sumber informasi kritik sastra ing sajroning pengajaran sastra ing ndonya pawiyatan lan bisa kanggo pengayaan tumrap panaliten sabanjure. Yen anggone nyerat sajroning panliten iki ana saperangan tetembungan utawa saperangan liya ana kang luput, kaajab marang panliten sateruse bisa luwih sampurna katimbang panliten sadurunge.

